
ᱢᱩᱬᱩᱛ (Abstract)   

ᱱᱚᱶᱟ ᱠᱷᱚᱸᱫᱽᱨᱚᱱ ᱚᱱᱚᱞ ᱨᱮ ᱥᱟᱱᱟᱛᱟᱲᱤ ᱚᱱᱚᱬᱦᱮᱸ ᱨᱮ ᱥᱤᱧᱚᱛ ᱨᱤᱱ ᱥᱟᱱᱛᱟᱲ 

ᱥᱟᱶᱛᱟ ᱞᱟᱹᱜᱤᱫ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ ᱟᱨ ᱥᱟᱶᱛᱟ ᱨᱮ ᱢᱟᱹᱱ ᱢᱟᱱᱚᱛ ᱴᱷᱟᱶᱼᱮ 

ᱥᱚᱫᱚᱨᱟ ᱾ ᱱᱚᱶᱟᱨᱮ ᱥᱟᱱᱛᱟᱲᱤ ᱚᱱᱚᱞᱤᱭᱟᱹ ᱠᱚᱣᱟᱜ ᱩᱱᱩᱭᱦᱟᱹᱨ, ᱫᱤᱥᱼᱦᱩᱫᱤᱥ ᱟᱨ 

ᱵᱤᱪᱟᱹᱨᱠᱚ ᱥᱚᱫᱚᱨᱚᱜ ᱠᱟᱱᱟ ᱾ ᱥᱟᱱᱛᱟᱲᱤ ᱥᱟᱶᱦᱮᱫ ᱯᱟᱲᱦᱟᱣ ᱞᱮᱠᱷᱟᱱ ᱵᱟᱰᱟᱭ 

ᱧᱟᱢᱚᱜᱼᱟ ᱡᱮ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱛᱮ ᱛᱤᱱᱟᱹᱜ ᱪᱮᱦᱨᱟ ᱢᱤᱫ ᱥᱟᱱᱛᱟᱲ ᱥᱟᱶᱛᱟ 

ᱨᱮᱭᱟᱜ ᱩᱯᱩᱨᱩᱢ ᱥᱚᱫᱚᱨ ᱧᱟᱢᱚᱜᱼᱟ ᱾ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱥᱟᱱᱛᱟᱲ ᱥᱟᱶᱛᱟ ᱨᱮᱭᱟᱜ 

ᱞᱟᱠᱪᱟᱨᱤᱭᱟᱹ ᱩᱯᱨᱩᱢ, ᱨᱩᱯᱷᱟ ᱟᱨ ᱟᱹᱨᱩᱯᱷᱮᱨᱟᱣ ᱨᱮᱭᱟᱜ ᱢᱤᱫ ᱢᱚᱦᱚᱛᱟᱱ 

ᱥᱟᱶᱦᱮᱫᱤᱭᱟᱹ ᱪᱤᱛᱟᱹᱨ ᱠᱟᱱᱟ ᱾ ᱥᱟᱱᱛᱟᱲᱤ ᱥᱟᱶᱦᱮᱫ ᱨᱮᱭᱟᱜ ᱚᱢᱚᱱᱚᱢ ᱠᱚᱫᱚ ᱠᱤᱥᱟᱹᱬ 

ᱨᱚᱲ ᱥᱟᱶᱦᱮᱫ ᱨᱮ ᱢᱮᱱᱟᱜᱼᱟ, ᱡᱮᱢᱚᱱ ᱛᱮ ᱦᱚᱲ ᱥᱮᱨᱮᱧ, ᱦᱚᱲ ᱠᱟᱹᱦᱱᱤ, ᱵᱤᱱᱛᱤ ᱟᱨ 

ᱵᱟᱸᱠᱷᱮᱬ, ᱜᱚᱞᱯᱚ ᱟᱨ ᱥᱟᱶᱛᱟᱨᱤ ᱩᱱᱩᱭᱦᱟᱹᱨ ᱨᱮ ᱥᱮᱞᱮᱫ ᱢᱮᱱᱟᱜᱼᱟ ᱾ ᱚᱞ ᱥᱟᱶᱦᱮᱫ 

ᱦᱟᱨᱟ ᱵᱩᱨᱩ ᱮᱱᱛᱮ ᱱᱚᱶᱟ ᱦᱚᱲ ᱥᱮᱨᱣᱟᱠᱚ ᱥᱟᱶᱦᱮᱫ ᱨᱩᱯ ᱨᱮ ᱨᱚᱯᱷᱟ ᱫᱚᱦᱚ ᱤᱫᱤ ᱮᱱᱟ 

ᱟᱨ ᱥᱟᱶᱛᱮ ᱡᱮᱜᱮᱛ ᱡᱟᱠᱟᱛ ᱨᱮ ᱪᱷᱟᱨᱟᱣᱼᱯᱟᱥᱱᱟᱣ ᱨᱮᱭᱟᱜ ᱦᱚᱨᱼᱮ ᱧᱟᱢ ᱠᱮᱜᱼᱟ ᱾ 

ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱯᱟᱹᱨᱥᱤ, ᱥᱤᱨᱤᱡᱽ, ᱵᱤᱨᱼᱵᱩᱨᱩ, ᱚᱛ ᱦᱟᱥᱟ, ᱪᱟᱥᱵᱟᱥ, 

ᱯᱟᱨᱟᱵᱽᱼᱯᱩᱱᱟᱹᱭ, ᱫᱷᱚᱨᱚᱢᱼᱠᱚᱨᱚᱢ, ᱥᱟᱶᱛᱟ ᱟᱹᱱᱟᱹᱨᱤ, ᱜᱟᱶᱛᱟ ᱥᱟᱹᱜᱟᱹᱭ, 

ᱵᱚᱸᱜᱟᱼᱵᱩᱨᱩ, ᱥᱤᱠᱱᱟᱹᱛ ᱟᱨ ᱥᱟᱶᱛᱟᱨᱤ ᱟᱹᱨᱩᱯᱷᱮᱨᱟᱣ ᱞᱮᱠᱟᱱ ᱥᱟᱛᱟᱢ ᱞᱟᱠᱪᱟᱨᱤᱭᱟᱹ 

ᱩᱯᱨᱩᱢ ᱜᱚᱲᱦᱚᱱ ᱨᱮ ᱢᱚᱦᱚᱛᱟᱱ ᱮᱱᱮᱢ ᱢᱮᱱᱟᱜᱼᱟ ᱾ ᱥᱚᱫᱚᱨᱟᱠᱟᱱ ᱠᱷᱚᱸᱫᱽᱨᱚᱱ ᱚᱱᱚᱞ 

ᱨᱮᱭᱟᱜ ᱡᱚᱥ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ ᱨᱮᱭᱟᱜ ᱟᱹᱰᱤᱨᱚᱠᱚᱢ 

ᱛᱚᱦᱚᱨ ᱠᱚ ᱯᱚᱦᱚᱱ ᱠᱟᱱᱟ ᱾ ᱯᱟᱲᱦᱟᱣ ᱠᱚᱛᱮ ᱱᱚᱶᱟ ᱵᱟᱰᱟᱭᱚᱜᱼᱟ ᱡᱮ ᱥᱟᱱᱛᱟᱲᱤ 

ᱚᱱᱚᱬᱦᱮᱸ ᱨᱮ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ ᱫᱚ ᱥᱮᱨᱣᱟ ᱨᱮᱭᱟᱜ ᱟᱹᱨᱤᱪᱟᱹᱞᱤ ᱨᱚᱯᱷᱟ ᱫᱚᱦᱚ 

ᱨᱮᱭᱟᱜᱼᱮ ᱠᱟᱹᱢᱤᱭᱟ ᱟᱨᱦᱚᱸ ᱥᱟᱶᱛᱮ ᱱᱚᱶᱟ ᱢᱤᱫ ᱯᱟᱹᱨᱥᱤ,  ᱜᱟᱶᱛᱟ ᱩᱱᱩᱭᱦᱟᱹᱨ, 

ᱥᱤᱨᱤᱡᱽ ᱥᱟᱞᱟᱜ ᱥᱟᱹᱜᱟᱹᱭ, ᱟᱹᱫᱤᱢ ᱜᱮᱭᱟᱱ ᱟᱨᱡᱟᱣ ᱥᱤᱠᱱᱟᱹᱛ, ᱫᱷᱚᱨᱚᱢ ᱯᱟᱹᱛᱭᱟᱹᱣ, 

ᱥᱟᱶᱛᱟᱨᱤ ᱢᱟᱹᱱ ᱢᱟᱱᱚᱛ ᱟᱨ ᱱᱟᱦᱟᱜ ᱵᱚᱱᱚᱫᱚᱞ ᱥᱟᱶ ᱞᱮᱛᱟᱲ ᱜᱮ ᱥᱟᱹᱜᱟᱹᱭ ᱟᱠᱟᱱᱟ 

᱾ ᱥᱟᱱᱛᱟᱲᱤ ᱚᱱᱚᱲᱬᱦᱮᱸ ᱢᱤᱫ ᱥᱟᱶ ᱥᱟᱶᱦᱮᱫ, ᱞᱟᱠᱪᱟᱨᱤᱭᱟᱹ ᱩᱱᱩᱭᱦᱟᱹᱨ, ᱥᱟᱶᱛᱟᱨᱤ 

ᱢᱟᱱᱚᱛ ᱟᱨ ᱩᱯᱩᱨᱩᱢᱼᱜᱚᱲᱦᱚᱱ ᱨᱮᱭᱟᱜ ᱦᱚᱨ ᱰᱟᱦᱟᱨᱼᱮ ᱵᱮᱱᱟᱣᱟ ᱾   

ᱢᱩᱬ ᱟᱹᱲᱟᱹᱠᱚ ᱺ ᱥᱟᱱᱛᱟᱲᱤ ᱚᱱᱚᱬᱦᱮᱸ, ᱞᱟᱠᱪᱟᱨᱤᱭᱟᱹ ᱩᱯᱨᱩᱢ, ᱟᱹᱫᱤᱢ ᱥᱟᱶᱦᱮᱫ, 

ᱚᱞᱪᱤᱠᱤ, ᱟᱹᱫᱤᱢ ᱜᱮᱭᱟᱱᱵᱤᱨᱫᱟᱹ, ᱥᱤᱨᱤᱡᱽ, ᱨᱚᱲ ᱥᱮᱨᱣᱟ 

Keywords: Santali poetry, cultural identity, indigenous literature, Olchiki, indigenous 

knowledge, nature, oral tradition. 

ᱚᱱᱚᱬ (Introduction) 

ᱥᱟᱶᱦᱮᱫ ᱡᱟᱸᱦᱟᱸᱜᱮ ᱥᱟᱶᱛᱟ ᱨᱮᱭᱟᱜ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ, ᱡᱤᱭᱚᱱᱼᱟᱹᱱᱟᱹᱨᱤ ᱟᱨ 

ᱡᱩᱢᱤᱫᱟᱱ ᱟᱹᱱᱟᱹᱭᱠᱟᱹᱣ ᱨᱮᱭᱟᱜ ᱟᱹᱰᱤ ᱢᱚᱦᱚᱛᱟᱱ ᱪᱤᱛᱟᱹᱨ ᱛᱟᱸᱦᱮᱸᱱᱟ ᱾ ᱚᱱᱚᱬᱦᱮᱸ 

ᱥᱟᱶᱦᱮᱫ ᱨᱮᱭᱟᱜ ᱚᱱᱠᱟᱱ ᱵᱤᱨᱫᱟᱹ ᱠᱟᱱᱟ ᱡᱟᱸᱦᱟᱸ ᱫᱟᱨᱟᱭᱛᱮ ᱢᱟᱹᱱᱢᱤ ᱟᱨ ᱥᱟᱶᱛᱟ 

ᱟᱠᱚᱣᱟᱜ ᱟᱹᱱᱟᱹᱭᱠᱟᱹᱣ, ᱵᱷᱟᱵᱽ, ᱩᱱᱩᱭᱦᱟᱹᱨ, ᱯᱟᱹᱛᱭᱟᱹᱣ ᱟᱨ ᱜᱚᱱᱚᱝᱠᱚ ᱱᱟᱯᱟᱭ 

ᱥᱟᱹᱦᱤᱡ ᱛᱮᱠᱚ ᱥᱚᱫᱚᱨᱼᱟ ᱾ ᱥᱟᱶᱛᱟ ᱜᱟᱶᱛᱟ ᱞᱮᱠᱟᱛᱮ ᱫᱚ ᱚᱱᱚᱬᱦᱮᱸ ᱨᱮᱭᱟᱜ ᱢᱚᱦᱚᱛ 

ᱟᱨᱦᱚᱸ ᱰᱮᱦᱮᱨ ᱜᱚᱫᱚᱜᱼᱟ, ᱡᱮᱫᱟᱜ ᱥᱮ ᱥᱟᱱᱛᱟᱲᱤ ᱥᱟᱶᱦᱮᱫ ᱨᱮᱭᱟᱜ ᱩᱛᱱᱟᱹᱣ ᱢᱤᱫ 

ᱠᱤᱥᱟᱹᱬ ᱨᱚᱲ ᱥᱮᱨᱣᱟ ᱠᱷᱚᱱ ᱚᱢᱚᱱ ᱟᱠᱟᱱᱟ ᱾ ᱥᱟᱱᱛᱟᱲ ᱥᱟᱶᱛᱟ ᱨᱮ ᱦᱚᱲ ᱥᱮᱨᱮᱧ, ᱦᱚᱲ 

ᱠᱟᱛᱷᱟ, ᱠᱟᱹᱦᱱᱤ, ᱠᱩᱫᱩᱢ, ᱵᱤᱱᱛᱤ, ᱵᱟᱸᱠᱷᱮᱸᱬ, ᱮᱱᱮᱡᱼᱥᱮᱨᱮᱧ ᱟᱨ ᱥᱟᱶᱟᱛᱟᱨᱤ 

ᱯᱟᱨᱟᱵᱽᱼᱯᱩᱱᱟᱹᱭ ᱟᱨ ᱵᱚᱸᱜᱟᱼᱵᱩᱨᱩ ᱠᱚ ᱟᱹᱰᱤ ᱥᱮᱫᱟᱭ ᱠᱷᱚᱱ ᱞᱟᱠᱪᱟᱨᱤᱭᱟᱹ ᱜᱮᱭᱟᱱ 

ᱨᱚᱯᱷᱟ ᱟᱛᱮ ᱟᱨ ᱯᱤᱲᱤᱼᱠᱷᱚᱱᱼᱯᱤᱲᱤ ᱦᱟᱯᱲᱟᱢᱠᱚ ᱴᱷᱮᱱ ᱠᱷᱚᱱ ᱞᱟᱹᱭᱼᱪᱟᱞ ᱟᱹᱜᱩ 

ᱟᱠᱟᱱᱟ ᱾ ᱚᱞ ᱥᱟᱶᱦᱮᱫ ᱱᱚᱶᱟ ᱨᱚᱲ ᱥᱟᱶᱦᱮᱫᱠᱚ ᱢᱤᱫ ᱱᱚᱶᱟ ᱥᱟᱶᱦᱮᱫᱤᱭᱟᱹ ᱨᱩᱯ ᱨᱮ 

ᱜᱚᱲᱦᱚᱱ ᱨᱮᱭᱟᱜ ᱫᱟᱣᱼᱮ ᱮᱢᱟᱫ ᱫᱮᱭᱟ ᱾    

ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱥᱟᱱᱛᱟᱲ ᱡᱤᱭᱚᱱ ᱨᱮᱭᱟᱜ ᱟᱹᱰᱤ ᱞᱮᱠᱟᱱ ᱪᱤᱛᱟᱹᱨ ᱠᱚ ᱧᱮᱞ 

ᱧᱟᱢᱚᱜᱼᱟ ᱾ ᱟᱹᱛᱩᱼᱫᱤᱥᱚᱢ, ᱵᱤᱨᱼᱵᱩᱨᱩ, ᱜᱟᱰᱟᱼᱢᱩᱰᱩ, ᱵᱟᱹᱫᱽᱼᱵᱟᱹᱭᱦᱟᱹᱲ, 

ᱡᱤᱵᱽᱼᱡᱤᱭᱟᱹᱞᱤ, ᱪᱮᱬᱮᱼᱪᱤᱯᱨᱩ, ᱯᱟᱨᱟᱵᱽᱼᱯᱩᱨᱱᱟᱹᱭ, ᱜᱷᱟᱨᱚᱸᱡᱽ, ᱥᱟᱶᱛᱟᱨᱤ ᱜᱟᱶᱛᱟ, 

ᱫᱷᱚᱨᱚᱢ ᱨᱮ ᱯᱟᱹᱛᱭᱟᱹᱣ ᱟᱨ ᱥᱟᱶᱛᱟᱹᱨᱤ ᱡᱤᱭᱚᱱᱠᱚ ᱚᱱᱚᱬᱦᱮᱸ ᱨᱮᱭᱟᱜ ᱢᱩᱬ ᱥᱟᱛᱟᱢ ᱨᱮ 

ᱜᱚᱲᱦᱚᱱ ᱠᱚᱜᱼᱟ ᱾ ᱱᱚᱝᱠᱟ ᱞᱮᱠᱟᱛᱮ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱞᱟᱠᱪᱟᱨᱤᱭᱟᱹ ᱥᱟᱛᱟᱢ 

ᱥᱟᱶ ᱚᱱᱚᱬᱦᱮᱸ ᱨᱮᱭᱟᱜ ᱟᱹᱭᱟᱹ ᱟᱨ ᱧᱮᱱᱮᱞ ᱨᱮᱭᱟᱜ ᱛᱚᱦᱚᱨ ᱜᱚᱲᱦᱚᱱ  ᱛᱟᱸᱦᱮᱸᱱᱟ ᱾       

ᱥᱟᱱᱛᱟᱲᱤ ᱥᱟᱶᱦᱮᱫ ᱩᱛᱱᱟᱹᱣ ᱨᱮ ᱯᱚᱸᱰᱮᱛ ᱨᱟᱹᱜᱷᱩᱱᱟᱛ ᱢᱩᱨᱢᱩᱣᱟᱜ ᱟᱹᱰᱤ ᱰᱮᱦᱮᱨ 

ᱛᱮᱫ ᱜᱮ ᱮᱱᱮᱢ ᱢᱮᱱᱟᱜᱼᱟ ᱾ ‘ᱚᱞᱪᱤᱠᱤ’ ᱪᱤᱠᱤ ᱨᱮᱭᱟᱜ ᱩᱛᱱᱟᱹᱣ ᱛᱮ ᱥᱟᱱᱛᱟᱲᱤ ᱯᱟᱹᱨᱥᱤ 

ᱨᱮᱭᱟᱜ ᱚᱞᱛᱚᱞ ᱟᱨ ᱩᱪᱷᱟᱹᱱᱼᱯᱟᱨᱥᱟᱞ ᱨᱮ  ᱱᱟᱶᱟ ᱦᱚᱨ ᱰᱟᱦᱟᱨᱼᱮ ᱧᱟᱢ ᱠᱮᱜᱼᱟ ᱾ 

ᱥᱟᱱᱛᱟᱲᱤ ᱯᱟᱹᱨᱥᱤ, ᱥᱟᱶᱦᱮᱫ ᱟᱨ ᱪᱤᱠᱤ ᱨᱮᱭᱟᱜ ᱩᱛᱱᱟᱹᱣ ᱨᱮ ᱥᱟᱱᱛᱟᱲ ᱥᱟᱶᱛᱟᱹᱨᱤ ᱟᱨ 

ᱯᱟᱹᱨᱥᱤ ᱯᱟᱥᱱᱟᱣ ᱨᱮ ᱦᱚᱸ ᱠᱮᱴᱮᱡ ᱠᱮᱜᱼᱟᱭ ᱾     

ᱱᱚᱶᱟ ᱞᱮᱠᱟᱛᱮ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮᱭᱟᱜ ᱯᱟᱲᱦᱟᱣ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ 

ᱨᱮᱭᱟᱜ ᱯᱚᱲᱦᱚᱱ ᱞᱟᱹᱜᱤᱫ ᱟᱹᱰᱤ ᱰᱮᱦᱮᱨ ᱢᱚᱦᱚᱛᱼᱮ ᱫᱚᱦᱚᱭᱟ ᱾ 

ᱯᱚᱲᱦᱚᱱ ᱨᱮᱭᱟᱜ ᱡᱚᱥᱠᱚ (Objects of Study) 

ᱥᱚᱫᱚᱨᱟᱠᱟᱱ ᱠᱷᱚᱸᱫᱽᱨᱚᱱ ᱨᱮ ᱢᱩᱬ ᱡᱚᱥᱠᱚ ᱞᱟᱛᱟᱨ ᱨᱮ ᱚᱞᱚᱜ ᱠᱟᱱᱟ ᱺᱼ 

᱑ᱹ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ ᱨᱮᱭᱟᱜ ᱜᱚᱱᱚᱴᱷᱚᱱ ᱨᱮᱭᱟᱜ   

ᱯᱟᱲᱦᱟᱣ ᱾ 

᱒ᱹ ᱥᱟᱱᱛᱟᱲᱤ ᱯᱟᱹᱨᱥᱤ ᱟᱨ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ ᱛᱟᱞᱟ ᱨᱮᱭᱟᱜ ᱥᱟᱹᱜᱟᱹᱭᱠᱚ 

ᱵᱩᱡᱷᱟᱹᱣ᱾ 

᱓ᱹ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱥᱤᱨᱤᱡᱽ, ᱚᱛᱼᱦᱟᱥᱟ ᱟᱨ ᱥᱟᱪᱟᱨᱦᱮ ᱵᱟᱵᱚᱛ ᱵᱩᱡᱷᱟᱹᱣ 

ᱨᱮᱭᱟᱜ ᱵᱤᱥᱲᱤ ᱾ 

᱔ᱹ ᱥᱟᱱᱛᱟᱲ ᱫᱷᱚᱨᱚᱢ ᱨᱮ ᱯᱟᱹᱛᱭᱟᱹᱣ, ᱯᱟᱨᱟᱵᱽᱼᱯᱩᱱᱟᱹᱭ ᱟᱨ ᱥᱮᱨᱣᱟ ᱠᱚᱨᱮᱱᱟᱜ ᱢᱟᱹᱱ 

ᱢᱟᱱᱚᱛ ᱠᱚ ᱯᱟᱲᱦᱟᱣ ᱵᱩᱷᱟᱹᱣ  ᱠᱟᱱᱟ ᱾ 

᱕ᱹ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱥᱟᱶᱛᱟᱨᱤ ᱩᱱᱩᱭᱦᱟᱹᱨ ᱟᱨ ᱞᱟᱠᱪᱟᱹᱨᱤᱭᱟᱹ ᱫᱷᱚᱱ ᱨᱮᱭᱟᱜ 

ᱮᱱᱮᱢ ᱠᱚ ᱵᱩᱡᱷᱟᱹᱣ ᱧᱟᱢ ᱾ 

᱖ᱹ ᱱᱟᱦᱟᱜ ᱡᱩᱜᱽ ᱨᱟ ᱥᱟᱶᱛᱟᱨᱤ ᱵᱚᱱᱚᱫᱚᱞ ᱨᱮ ᱥᱟᱱᱛᱟᱲᱤ ᱚᱱᱚᱲᱦᱤᱭᱟᱹ ᱠᱚᱣᱟᱜ ᱚᱞ 

ᱛᱚᱦᱚᱨᱠᱚ ᱯᱟᱲᱦᱟᱣ ᱠᱟᱱᱟ ᱾ 

᱗ᱹ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱞᱟᱠᱪᱟᱨᱤᱭᱟᱹ ᱨᱚᱯᱷᱟ ᱫᱚᱦᱚ ᱟᱨ ᱩᱯᱨᱩᱢᱼᱜᱚᱲᱦᱚᱱ ᱨᱮᱭᱟᱜ 

ᱦᱚᱨᱟᱠᱚ ᱵᱩᱡᱷᱟᱹᱣ ᱴᱷᱟᱹᱣᱠᱟ. ᱠᱟᱱᱟ ᱾ 

ᱠᱷᱚᱸᱫᱽᱨᱚᱱ ᱠᱩᱠᱞᱤᱠᱚ (Research Questions) 

ᱱᱚᱶᱟ ᱠᱷᱚᱸᱫᱽᱨᱚᱱ ᱨᱮ ᱞᱟᱛᱟᱨ ᱚᱞᱟᱱ ᱠᱩᱠᱞᱤ ᱨᱮ ᱵᱤᱪᱟᱹᱨ ᱟᱠᱟᱱᱟ ᱺ 

᱑ᱹ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱥᱟᱱᱛᱟᱲ ᱞᱟᱠᱪᱟᱨᱤᱭᱟᱹ ᱩᱯᱩᱨᱩᱢ ᱪᱮᱫ ᱞᱮᱠᱟᱛᱮ 

ᱥᱚᱫᱚᱨᱚᱜᱼᱟ ? 

᱒ᱹ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ ᱜᱚᱲᱦᱚᱱ ᱨᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱨᱮᱭᱟᱜ ᱪᱮᱫ ᱮᱱᱮᱢ 

ᱢᱮᱱᱟᱜᱼᱟ ? 

᱓ᱹ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱥᱤᱨᱤᱡᱽ ᱟᱨ ᱚᱛᱼᱦᱟᱥᱟ ᱪᱮᱫ ᱞᱮᱠᱟ ᱠᱚ ᱥᱚᱫᱚᱨ ᱟᱠᱟᱜᱼᱟ ? 

᱔ᱹ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱞᱟᱠᱪᱟᱨᱤᱭᱟᱹ ᱩᱱᱩᱭᱦᱟᱹᱨ ᱨᱮᱭᱟᱜ ᱨᱚᱯᱷᱟ ᱫᱚᱦᱚ ᱨᱮ ᱪᱮᱫ 

ᱞᱮᱠᱟᱭ ᱠᱟᱹᱢᱤᱭᱟ ? 

᱖ᱹ ᱱᱟᱦᱟᱜ ᱡᱩᱜᱽ ᱟᱨ ᱥᱟᱶᱛᱟᱨᱤ ᱵᱚᱱᱚᱫᱚᱞ ᱨᱮ ᱥᱟᱱᱛᱟᱲᱤ ᱚᱱᱚᱲᱦᱤᱭᱟᱹ ᱠᱚᱣᱟᱜ ᱪᱮᱫ 

ᱫᱤᱥ ᱦᱩᱫᱤᱥ ᱢᱮᱱᱟᱜᱼᱟ ? 

᱗ᱹ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱞᱟᱠᱪᱟᱨᱤᱭᱟᱹ ᱵᱩᱡᱷᱟᱹᱣ ᱟᱨ ᱩᱯᱨᱩᱢ ᱜᱚᱲᱦᱚᱱ ᱨᱮ ᱪᱮᱫ 

ᱞᱮᱠᱟᱭ ᱥᱚᱦᱚᱫᱼᱟᱱᱟ ? 

ᱠᱷᱚᱸᱫᱽᱨᱚᱱ ᱟᱹᱱᱟᱹᱨᱤ (Research Methodology) 

ᱥᱚᱫᱚᱨᱟᱱ ᱯᱚᱲᱦᱚᱱ ᱫᱚ ᱜᱩᱱᱟᱱᱟᱱ, ᱯᱟᱴᱷᱚᱱ ᱵᱤᱥᱲᱤ ᱟᱨ ᱵᱤᱪᱟᱹᱨᱟᱱ ᱞᱮᱠᱟᱱ 

ᱠᱷᱚᱸᱫᱽᱨᱚᱱ ᱟᱹᱱᱟᱹᱨᱤ ᱠᱚ ᱵᱮᱵᱚᱦᱟᱨ ᱟᱠᱟᱱᱟ ᱾ ᱱᱚᱶᱟᱨᱮ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮᱭᱟᱜ 

ᱵᱟᱪᱷᱚᱱ ᱟᱠᱟᱱ ᱚᱱᱚᱬᱦᱮᱸ ᱜᱚᱲᱦᱚᱱ ᱨᱮᱭᱟᱜ ᱥᱟᱛᱟᱢ ᱡᱟᱹᱱᱤᱡ ᱟᱨ ᱥᱟᱶᱦᱮᱫᱤᱭᱟᱹ 

ᱵᱤᱥᱲᱤ ᱟᱠᱟᱱᱟ ᱾ 

ᱠᱷᱚᱸᱫᱽᱨᱚᱱ ᱨᱮ ᱢᱩᱬ ᱨᱩᱯ ᱛᱮ  ᱥᱚᱦᱚᱫ ᱞᱮᱠᱟᱛᱮ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮᱭᱟᱜ ᱞᱟᱛᱟᱨ 

ᱚᱞᱟᱱ ᱜᱚᱲᱦᱚᱱ ᱠᱚᱣᱟ ᱵᱮᱵᱚᱦᱟᱨ ᱦᱩᱭ ᱟᱠᱟᱱᱟ ᱾ 

ᱥᱟᱱᱛᱟᱲᱤ ᱜᱟᱹᱛᱷᱱᱤ ᱜᱟᱫᱮᱞ ᱼ ᱰᱨᱹ ᱠᱮᱹ ᱥᱤᱹ ᱴᱩᱰᱩ 

ᱦᱤᱨᱞᱟᱹ ᱢᱟᱨᱟᱝ ᱵᱩᱨᱩᱼ ᱰᱨᱹ ᱫᱷᱚᱱᱮᱥᱣᱚᱨ ᱢᱟᱺᱡᱷᱤ 

ᱚᱛᱱᱚᱜ ᱵᱟᱦᱟ ᱢᱟᱞᱟᱼ ᱛᱮᱡᱽ ᱱᱟᱨᱟᱭᱚᱱ ᱢᱩᱨᱢᱩ 

ᱪᱟᱸᱫᱽᱢᱟᱞᱟᱼ ᱜᱚᱨᱟᱪᱟᱸᱫᱽ ᱴᱩᱰᱩ 

ᱫᱷᱟᱹᱨᱛᱤ ᱫᱩᱨᱟᱹᱝᱼ ᱰᱨᱹ ᱨᱟᱹᱡᱤᱵᱽ ᱢᱩᱨᱢᱩ 

ᱟᱹᱲᱡᱷᱟᱹᱣᱼ ᱢᱤᱱᱚᱛᱤ ᱢᱟᱺᱨᱰᱤ 

ᱯᱟᱹᱨᱥᱤ ᱵᱟᱦᱟᱼ ᱰᱨᱹ ᱱᱟᱨᱟᱱ ᱴᱩᱰᱩ 

ᱢᱟᱨᱞᱟᱞ ᱟᱲᱟᱝᱼ ᱞᱚᱪᱷᱢᱚᱱ ᱢᱟᱹᱨᱰᱤ 

ᱯᱚᱲᱦᱚᱱ ᱨᱮ ᱯᱟᱹᱨᱥᱤ, ᱥᱤᱨᱤᱡᱽ, ᱫᱷᱚᱨᱚᱢ, ᱥᱟᱶᱛᱟ, ᱩᱱᱩᱭᱦᱟᱹᱨ, ᱥᱟᱶᱛᱟᱨᱤ ᱵᱚᱱᱚᱫᱚᱞ, 

ᱞᱟᱠᱪᱟᱨᱤᱭᱟᱹ ᱩᱯᱨᱩᱢ ᱵᱟᱵᱚᱛ ᱵᱤᱥᱲᱤ ᱟᱠᱟᱱᱟ ᱾ 

ᱥᱟᱱᱛᱟᱲᱤ ᱚᱱᱚᱬᱦᱮᱸ ᱟᱨ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ 

ᱞᱟᱠᱪᱟᱨᱤᱭᱟᱹ ᱩᱯᱩᱨᱩᱢ ᱢᱟᱹᱱᱢᱤ ᱟᱨ ᱥᱟᱶᱛᱟ ᱨᱮᱭᱟᱜ ᱵᱩᱡᱷᱟᱹᱣᱼᱮ ᱥᱚᱫᱚᱨᱟ ᱡᱟᱸᱦᱟᱸ 

ᱫᱟᱨᱟᱭᱛᱮ ᱩᱱᱤ ᱟᱡᱟᱜ ᱯᱟᱹᱨᱥᱤ, ᱱᱟᱜᱟᱢ, ᱥᱮᱨᱣᱟ, ᱯᱟᱹᱛᱭᱟᱹᱣ, ᱥᱟᱶᱛᱟᱹᱨᱤ ᱥᱟᱹᱜᱟᱹᱭ 

ᱟᱨ ᱡᱩᱢᱤᱫᱟᱱ ᱟᱹᱱᱟᱹᱭᱠᱟᱹᱣ ᱥᱟᱶ ᱱᱤᱡᱮᱠᱮ ᱡᱚᱲᱟᱣ ᱠᱟᱭᱟᱭ ᱾ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ 

ᱞᱟᱠᱪᱟᱨᱤᱭᱟᱹ ᱩᱯᱨᱩᱢ ᱫᱤᱱᱟᱹᱢ ᱡᱤᱭᱚᱱ ᱨᱮᱭᱟᱜ ᱟᱹᱭᱟᱹᱠᱚ ᱫᱟᱨᱟᱭ ᱛᱮ ᱥᱚᱫᱚᱨᱚᱜᱼᱟ ᱾ 

ᱟᱹᱛᱩᱼᱫᱤᱥᱚᱢ, ᱵᱟᱹᱫᱽᱼᱵᱟᱹᱭᱦᱟᱹᱲ, ᱵᱤᱨᱼᱵᱩᱨᱩ, ᱜᱟᱰᱟᱼᱢᱩᱰᱩ, ᱮᱱᱮᱡᱼᱥᱮᱨᱮᱧ, 

ᱜᱷᱟᱨᱚᱸᱡᱽ ᱟᱨ ᱥᱟᱶᱛᱟᱹᱨᱤ ᱡᱤᱭᱚᱱ ᱚᱱᱚᱬᱦᱮᱸ ᱨᱮ ᱞᱟᱠᱪᱟᱨᱤᱭᱟᱹ ᱥᱚᱱᱛᱚᱠ ᱵᱮᱱᱟᱣ 

ᱜᱚᱫᱚᱜᱼᱟ ᱾ 

ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱥᱟᱱᱛᱟᱲ ᱥᱟᱶᱛᱟ ᱨᱮᱭᱟᱜ ᱵᱟᱦᱨᱮ ᱠᱟᱛᱷᱟ ᱵᱤᱥᱲᱤ ᱥᱟᱶ 

ᱥᱟᱶᱛᱟ ᱨᱮᱭᱟᱜ ᱵᱷᱤᱛᱟᱹᱨ ᱠᱷᱚᱱ ᱞᱟᱠᱪᱟᱨᱤᱭᱟᱹ ᱟᱹᱱᱟᱹᱭᱠᱟᱹᱣ ᱟᱛᱮᱼᱮ ᱥᱚᱫᱚᱨᱟ ᱾ 

ᱚᱱᱟᱞᱟᱹᱜᱤᱫ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ‘ᱟᱵᱚ ᱫᱚ ᱚᱠᱚᱭ ᱠᱟᱱᱟ ᱵᱚ?, ‘ᱟᱵᱚᱣᱟᱜ 

ᱯᱟᱹᱨᱥᱤ ᱪᱮᱫ ᱠᱟᱱᱟ?’, ‘ᱟᱵᱚᱣᱟᱜ ᱚᱛᱼᱦᱟᱥᱟ ᱚᱠᱟ ᱠᱚ ᱠᱟᱱᱟ ?’ ‘ᱟᱵᱚᱣᱟᱜ ᱟᱹᱨᱤᱪᱟᱹᱞᱤ 

ᱪᱮᱫ ᱠᱟᱱᱟ?’ ᱟᱨ ‘ᱟᱵᱚ ᱟᱵᱚᱣᱟᱜ ᱞᱟᱠᱪᱟᱨ ᱪᱮᱫ ᱞᱮᱠᱟ ᱛᱮ ᱵᱚ ᱵᱟᱧᱪᱟᱣ ᱫᱚᱦᱚᱭᱟ ?’ 

ᱞᱮᱠᱟᱱ ᱠᱩᱠᱞᱤ ᱠᱚ ᱨᱟᱠᱟᱵᱟᱼᱟ ? 

ᱱᱚᱶᱟ ᱞᱮᱠᱛᱟ ᱛᱮ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱞᱟᱠᱪᱟᱨᱤᱭᱟᱹ ᱩᱯᱩᱨᱩᱢ ᱨᱮᱭᱟᱜ ᱟᱹᱱᱟᱹᱭᱠᱟᱹᱣ 

ᱟᱨ ᱫᱚᱦᱲᱟ ᱜᱚᱲᱦᱚᱱ ᱵᱟᱱᱟᱨᱼᱮ ᱠᱚᱨᱟᱣᱼᱟ ᱾ 

ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ ᱨᱮᱭᱟᱜ ᱢᱩᱬ ᱛᱮᱛᱮᱫᱠᱚ     

ᱞᱟᱠᱪᱟᱨᱤᱭᱟᱹ ᱛᱮᱛᱮᱫ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱚᱞᱚᱜ ᱠᱟᱱ ᱞᱮᱠᱟᱛᱮ ᱥᱚᱫᱚᱨᱚᱜᱼᱟᱺ 

ᱯᱟᱹᱨᱥᱤᱺ ᱥᱟᱱᱛᱟᱤ ᱯᱟᱹᱨᱥᱤ ᱵᱟᱵᱚᱛ ᱵᱩᱡᱷᱟᱹᱣ ᱩᱭᱦᱟᱹᱨ ᱟᱨ ᱨᱚᱯᱷᱟ ᱫᱚᱦᱚ ᱾ 

ᱪᱤᱠᱤᱺ ᱚᱞᱪᱤᱠᱤ ᱟᱨ ᱯᱟᱹᱨᱥᱤ ᱩᱯᱨᱩᱢ ᱠᱮᱴᱮᱡᱚᱜᱼᱟ ᱾ 

ᱥᱤᱨᱤᱡᱽᱺ ᱜᱟᱰᱟᱼᱢᱩᱰᱩ, ᱫᱟᱨᱮ ᱱᱟᱹᱲᱤ, ᱵᱤᱨᱼᱵᱩᱨᱩ, ᱡᱤᱵᱽᱼᱡᱤᱭᱟᱹᱞᱤ ᱾  

ᱚᱛᱼᱦᱟᱥᱟᱺ ᱱᱚᱶᱟ ᱫᱷᱟᱹᱨᱤᱛ ᱚᱛ ᱥᱟᱶ ᱵᱷᱟᱵᱽᱟᱹᱱᱤᱡ ᱟᱨ ᱞᱟᱠᱪᱟᱨᱤᱭᱟᱹ ᱥᱟᱹᱜᱟᱹᱭ ᱾ 

ᱪᱟᱥᱵᱟᱥᱺ ᱪᱟᱥ, ᱠᱟᱹᱥᱤ, ᱤᱛᱟᱹ, ᱨᱮ, ᱨᱚᱦᱚᱭ, ᱦᱮᱲᱦᱮᱫ, ᱫᱟᱜᱼᱡᱟᱹᱲᱤ ᱟᱨ ᱡᱤᱭᱚᱱ 

ᱠᱷᱟᱸᱰᱟᱣ ᱾ 

ᱯᱟᱨᱟᱵᱽᱼᱯᱩᱱᱟᱹᱭᱺ ᱵᱟᱦᱟ, ᱥᱚᱦᱨᱟᱭ, ᱠᱟᱨᱟᱢ, ᱢᱟᱜᱼᱢᱚᱬᱮ, ᱡᱟᱦᱮᱨᱼᱰᱟᱹᱜᱽᱨᱤ ᱾ 

ᱥᱟᱶᱛᱟᱺ ᱜᱷᱟᱨᱚᱸᱡ, ᱟᱹᱛᱩᱼᱴᱚᱞᱟ ᱟᱨ ᱥᱟᱶᱛᱟᱨᱤ ᱡᱤᱭᱚᱱ ᱾ 

ᱨᱚᱲ ᱥᱮᱨᱣᱟᱺ ᱠᱟᱹᱦᱱᱤ, ᱠᱩᱫᱩᱢ, ᱵᱤᱱᱛᱤ, ᱵᱟᱸᱠᱷᱮᱬ, ᱜᱚᱞᱯᱚ, ᱵᱷᱮᱱᱛᱟ ᱾ 

ᱥᱤᱠᱱᱟᱹᱛᱺ ᱡᱟᱜᱽᱨᱚᱱ ᱟᱨ ᱥᱟᱶᱛᱟᱨᱤ ᱵᱚᱱᱚᱫᱚᱞ ᱾ 

ᱥᱟᱶᱛᱟ ᱥᱩᱥᱟᱹᱨᱺ ᱥᱟᱶᱛᱟ ᱮᱯᱮᱨᱦᱮᱸᱰᱮ ᱟᱨ ᱥᱟᱶᱛᱟ ᱟᱱᱟᱴ ᱨᱮ ᱵᱤᱪᱟᱹᱨ ᱾ 

ᱱᱟᱜᱟᱢᱺ ᱦᱟᱯᱲᱟᱢ ᱩᱱᱩᱭᱦᱟᱹᱨ ᱟᱨ ᱱᱟᱜᱟᱢᱤᱭᱟᱹ ᱵᱤᱪᱟᱹᱨ ᱾ 

ᱱᱟᱦᱟᱜ ᱚᱵᱚᱛᱟᱺ ᱥᱮᱨᱣᱟ ᱟᱨ ᱱᱟᱦᱟᱜ ᱡᱤᱭᱚᱱ ᱛᱟᱞᱟ ᱨᱮᱭᱟᱜ ᱜᱟᱞᱚᱪ ᱾ 

ᱩᱯᱨᱩᱢᱺ ᱟᱯᱲᱮᱢᱟᱹᱱ, ᱯᱟᱹᱨᱥᱤ ᱟᱨ ᱡᱩᱢᱤᱫ ᱥᱟᱹᱜᱟᱹᱭ ᱡᱚᱯᱚᱲᱟᱣ ᱾ 

ᱥᱟᱱᱛᱟᱲᱤ ᱯᱟᱹᱨᱥᱤ ᱟᱨ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ 

ᱯᱟᱹᱨᱥᱤ, ᱞᱟᱠᱪᱟᱨᱤᱭᱟᱹ ᱩᱯᱩᱨᱩᱢ ᱨᱮᱭᱟᱜ ᱡᱚᱛᱚ ᱠᱷᱚᱱ ᱢᱟᱨᱟᱝ ᱵᱩᱱᱭᱟᱹᱫᱽ ᱠᱟᱱᱟ ᱾ 

ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱫᱟᱨᱟᱭ ᱛᱮ ᱢᱚᱱᱮ ᱨᱮᱭᱟᱜ ᱟᱹᱭᱟᱹ 

ᱥᱚᱫᱚᱨᱚᱜᱼᱟ ᱥᱟᱶᱛᱮ ᱟᱯᱲᱮᱜᱮ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ ᱨᱮᱭᱟᱜ ᱥᱚᱱᱛᱚᱠ ᱦᱚ 

ᱵᱮᱱᱟᱜᱼᱟ᱾ 

ᱥᱟᱱᱛᱟᱲᱤ ᱯᱟᱹᱨᱥᱤ ᱛᱮ ᱚᱞ ᱟᱠᱟᱱ ᱚᱱᱚᱬᱦᱮᱸ ᱥᱟᱱᱛᱟᱲ ᱥᱟᱶᱛᱟ ᱨᱮᱭᱟᱜ ᱚᱱᱟ 

ᱟᱹᱭᱠᱟᱹᱣᱠᱚ, ᱵᱷᱟᱵᱽᱠᱚ, ᱪᱤᱱᱦᱟᱹᱠᱚ ᱟᱨ ᱞᱟᱠᱪᱟᱨᱤᱭᱟᱹ ᱢᱮᱱᱮᱛᱠᱚ ᱥᱚᱫᱚᱨᱟᱭ 

ᱡᱟᱸᱦᱟᱸᱡᱮ ᱮᱴᱟᱜ ᱯᱟᱹᱨᱥᱤ ᱛᱮ ᱥᱚᱫᱚᱨ ᱚᱠᱛᱚ ᱚᱱᱟ ᱨᱮᱭᱟᱜ ᱢᱩᱬ ᱞᱟᱠᱪᱟᱨᱤᱭᱟᱹ ᱥᱚᱦᱚᱫ 

ᱨᱮ ᱟᱹᱨᱩᱼᱯᱷᱮᱨᱟᱣ ᱦᱮᱡ ᱠᱮᱭᱟ ᱾ ᱡᱟᱸᱦᱟᱸᱞᱮᱠᱟ ᱱᱚᱶᱟ ᱚᱱᱚᱬᱦᱮᱸ ᱨᱮᱼ 

ᱡᱟᱱᱟᱢ ᱟᱲᱟᱝ ᱨᱚᱲ ᱟᱹᱰᱤ ᱥᱤᱵᱤᱞ 

ᱨᱚᱲ ᱨᱮᱥᱮ ᱟᱸᱜᱚᱡᱼᱟᱢ ᱦᱮᱲᱮᱢ 

ᱩᱥᱩᱞᱚᱜ ᱡᱟᱹᱛᱤ, ᱥᱟᱶᱛᱟ, ᱯᱟᱹᱨᱥᱤ ᱨᱤᱢᱤᱞ 

ᱛᱟᱨᱠᱳᱜ ᱟᱹᱛᱳ ᱫᱤᱥᱚᱢ ᱥᱤᱢᱟᱹ ᱯᱟᱨᱚᱢ ᱾ (ᱢᱩᱨᱢᱩ ᱨ. , 2024) 

ᱚᱱᱚᱬᱦᱤᱭᱟᱹᱦᱟᱜ ᱩᱭᱦᱟᱹᱨ ᱡᱮ ᱡᱩᱫᱤ ᱡᱟᱱᱟᱢ ᱟᱲᱟᱝ ᱛᱮ ᱨᱚᱲ ᱮᱱᱟᱝ ᱜᱮ ᱨᱚᱲ ᱨᱮ ᱨᱟᱥᱟ 

ᱵᱩᱡᱷᱟᱹᱣ ᱧᱟᱢᱚᱜᱼᱟ ᱥᱟᱶᱛᱮ ᱡᱟᱹᱛᱤ, ᱥᱟᱶᱛᱟ ᱟᱨ ᱯᱟᱹᱨᱥᱤ ᱦᱚᱸ ᱩᱛᱱᱟᱹᱣ ᱤᱫᱤᱜᱼᱟ, 

ᱜᱚᱴᱟ ᱯᱟᱲᱟ ᱯᱟᱹᱨᱥᱤ ᱫᱟᱨᱟᱭ ᱛᱮ ᱩᱯᱨᱩᱢ ᱥᱚᱫᱚᱨᱚᱜᱼᱟ ᱾ 

ᱥᱟᱱᱛᱟᱲᱤ ᱯᱟᱹᱨᱥᱤ ᱨᱮ ᱪᱟᱥ, ᱥᱤᱨᱤᱡᱽ, ᱥᱟᱹᱜᱟᱹᱭ, ᱫᱷᱚᱨᱚᱢ ᱯᱟᱹᱛᱭᱟᱹᱣ, 

ᱯᱟᱨᱟᱵᱽᱼᱯᱩᱱᱟᱹᱭ, ᱥᱟᱶᱛᱟ ᱜᱟᱶᱛᱟ ᱟᱨ ᱡᱤᱭᱚᱱ ᱠᱷᱟᱸᱰᱟᱣ ᱨᱮᱭᱟᱜ ᱟᱹᱰᱤ ᱨᱚᱠᱚᱢ 

ᱢᱚᱦᱚᱛ ᱟᱹᱲᱟᱹ ᱟᱨ ᱟᱹᱭᱟᱹᱠᱚ ᱢᱮᱱᱟᱜᱼᱟ ᱾ ᱚᱱᱚᱬᱦᱮᱸ ᱱᱚᱶᱟ ᱟᱹᱲᱟᱹᱠᱚ ᱟᱨ ᱞᱟᱠᱪᱟᱨᱤᱭᱟᱹ 

ᱥᱚᱦᱚᱫᱠᱚ ᱨᱚᱯᱷᱟ ᱨᱮᱭᱟᱜᱼᱮ ᱠᱟᱹᱢᱤᱭᱟ ᱾  

ᱚᱞᱪᱤᱠᱤ ᱪᱤᱠᱤ ᱨᱮᱭᱟᱜ ᱞᱟᱦᱟᱱᱛᱤ ᱨᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱨᱮᱭᱟᱜ ᱚᱞ ᱥᱟᱶᱦᱮᱫ ᱠᱮ 

ᱫᱟᱢᱟᱱ ᱵᱩᱱᱭᱟᱹᱫᱽᱼᱮ ᱮᱢ ᱟᱠᱟᱜᱼᱟ ᱾ ᱯᱚᱸᱰᱮᱛ ᱨᱟᱹᱜᱷᱩᱱᱟᱛ ᱢᱩᱨᱢᱩᱣᱟᱜ ᱮᱱᱮᱢ ᱱᱚᱶᱟ 

ᱥᱚᱦᱚᱫ ᱨᱮ ᱟᱹᱰᱤ ᱟᱭᱟᱢᱟ ᱢᱮᱱᱟᱜᱼᱟ ᱾  ᱥᱟᱱᱛᱟᱲᱤ ᱯᱟᱹᱨᱥᱤ ᱟᱨ ᱥᱟᱶᱦᱮᱫ ᱞᱟᱹᱜᱤᱫ 

ᱚᱞᱪᱤᱠᱤ ᱨᱮᱭᱟᱜ ᱩᱛᱱᱟᱹᱣ ᱯᱟᱹᱨᱥᱤ ᱯᱟᱥᱱᱟᱣ ᱟᱨ ᱞᱟᱠᱪᱟᱨᱤᱭᱟᱹ ᱪᱷᱟᱨᱟᱣ ᱨᱮᱭᱟᱜ 

ᱱᱟᱜᱟᱢ ᱨᱮ ᱢᱚᱦᱚᱛᱟᱱ ᱜᱚᱲᱦᱚᱱ ᱠᱟᱱᱟ ᱾ 

ᱱᱚᱝᱠᱟ ᱛᱮ ᱥᱟᱱᱛᱟᱲᱤ ᱯᱟᱹᱨᱥᱤ, ᱥᱟᱶᱦᱮᱫᱤᱭᱟᱹ ᱩᱱᱩᱨᱩᱢ, ᱞᱟᱠᱪᱟᱨᱤᱭᱟᱹ ᱩᱱᱩᱭᱦᱟᱹᱨ, 

ᱜᱟᱶᱛᱟᱡᱟᱹᱱᱤᱡ ᱩᱱᱭᱦᱟᱹᱨ ᱵᱟᱵᱽᱱᱟ, ᱞᱟᱠᱪᱟᱨᱤᱭᱟᱹ ᱩᱯᱩᱨᱢᱩ ᱨᱮᱭᱟᱜ ᱠᱟᱹᱢᱤ ᱠᱟᱹᱥᱱᱤ 

ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱡᱷᱟᱞᱠᱟᱣᱚᱜᱼᱟ ᱾  

ᱨᱚᱲ ᱥᱮᱨᱣᱟ ᱟᱨ ᱥᱟᱱᱛᱟᱲᱤ ᱜᱟᱹᱛᱷᱱᱤ 

ᱥᱟᱱᱛᱟᱲᱤ ᱚᱞᱛᱚᱞ ᱚᱱᱚᱬᱦᱮᱸ ᱨᱮᱭᱟᱜ ᱨᱮᱦᱮᱫ ᱨᱚᱲ ᱥᱮᱨᱣᱟ ᱥᱟᱞᱟᱜ ᱟᱹᱰᱤ ᱜᱟᱹᱦᱤᱨ ᱛᱮ 

ᱡᱚᱲᱟᱣ ᱟᱠᱟᱱᱟ ᱾ ᱥᱟᱱᱛᱟᱲ ᱥᱟᱶᱛᱟ ᱨᱮ ᱦᱚᱲ ᱥᱮᱨᱮᱧ, ᱦᱚᱲ ᱠᱟᱛᱷᱟ, ᱠᱟᱹᱦᱱᱤ, ᱠᱩᱫᱩᱢ, 

ᱵᱤᱱᱛᱤ, ᱵᱟᱸᱠᱷᱮᱸᱬ, ᱟᱨ ᱜᱟᱶᱛᱟᱡᱟᱹᱱᱤᱡ ᱠᱟᱹᱢᱤ ᱠᱟᱹᱥᱱᱤ ᱞᱟᱠᱪᱟᱨᱤᱭᱟᱹ ᱜᱮᱭᱟᱱ 

ᱨᱮᱭᱟᱜ ᱨᱚᱯᱷᱟ ᱫᱚᱦᱚ ᱨᱮᱭᱟᱜ ᱢᱚᱦᱚᱛᱟᱱ ᱦᱚᱨᱟ ᱠᱟᱱᱟ ᱾ ᱚᱞ ᱜᱚᱲᱦᱚᱱ ᱥᱟᱱᱛᱟᱲᱤ 

ᱚᱱᱚᱞᱤᱭᱟᱹᱠᱚ ᱨᱚᱲ ᱥᱮᱨᱣᱟ ᱨᱮᱭᱟᱜ ᱟᱹᱰᱤᱜᱟᱱ ᱪᱤᱱᱦᱟᱹ, ᱪᱤᱛᱟᱹᱨ, ᱜᱚᱞᱯᱚ ᱠᱟᱛᱷᱟ  

ᱜᱚᱲᱦᱚᱱ ᱟᱨ ᱞᱟᱠᱪᱟᱨᱤᱭᱟᱹ ᱥᱟᱛᱟᱢᱠᱚ ᱠᱚ ᱟᱸᱜᱚᱪ ᱟᱠᱟᱜᱼᱟ ᱾ ᱥᱟᱹᱫᱷᱩ ᱨᱟᱢᱪᱟᱸᱫᱽ 

ᱢᱩᱨᱢᱩᱣᱟᱜ ᱜᱟᱹᱛᱷᱱᱤ ᱜᱚᱲᱦᱚᱱ ᱨᱮ ᱥᱟᱶᱛᱟᱹᱨᱤ ᱡᱤᱭᱚᱱ, ᱡᱤᱭᱚᱱ ᱨᱮᱭᱟᱜ ᱫᱚᱥᱟ ᱟᱨ 

ᱜᱟᱶᱛᱟ ᱨᱮᱭᱟᱜ ᱟᱱᱟᱴ ᱵᱟᱵᱚᱛ ᱪᱮᱜᱷᱟᱣ ᱧᱮᱞᱧᱟᱢᱚᱜᱼᱟ ᱾ ᱟᱡᱟᱜ ᱜᱚᱲᱦᱚᱱ ᱨᱮ 

ᱥᱟᱱᱛᱟᱲᱤ ᱥᱟᱶᱛᱟ ᱨᱮᱭᱟᱜ ᱡᱤᱭᱚᱱ ᱟᱨ ᱥᱟᱶᱛᱟ ᱥᱩᱥᱟᱹᱨ ᱨᱮᱭᱟᱜ ᱪᱤᱱᱛᱟᱹ ᱠᱚ 

ᱥᱟᱶᱦᱮᱫ ᱨᱩᱯᱼᱮ ᱮᱢᱼᱟᱠᱟᱜᱼᱟ ᱾ 

ᱱᱚᱝᱠᱟᱛᱮ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱨᱚᱲ ᱥᱮᱨᱣᱟ, ᱚᱞ ᱥᱟᱶᱦᱮᱫ, ᱱᱟᱦᱟᱜ 

ᱥᱟᱶᱦᱮᱫᱤᱭᱟᱹ ᱩᱭᱦᱟᱹᱨ ᱵᱩᱡᱷᱟᱹᱣ ᱛᱟᱞᱟ ᱨᱮᱭᱟᱜ ᱰᱟᱦᱟᱨ ᱞᱮᱠᱟᱭ ᱠᱟᱹᱢᱤᱭᱟ ᱾ ᱨᱚᱲ 

ᱨᱮᱭᱟᱜ ᱨᱟᱥᱟ ᱠᱚᱜᱮ ᱚᱞ ᱛᱚᱞ ᱫᱚᱦᱚᱸ ᱠᱟᱛᱮ ᱚᱱᱚᱬᱦᱮᱸ ᱩᱛᱱᱟᱹᱣ ᱤᱫᱤᱜᱼᱟ ᱾ ᱚᱞ ᱛᱚᱞ 

ᱜᱚᱲᱦᱚᱱ ᱞᱮᱱᱠᱷᱟᱱ ᱦᱟᱯᱮᱱ ᱞᱟᱹᱜᱤᱫ ᱨᱚᱯᱷᱟ ᱛᱟᱸᱦᱮᱸᱱᱟ ᱾ 

ᱥᱤᱨᱤᱡᱽ, ᱚᱛᱼᱦᱟᱥᱟ ᱟᱨ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ 

ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮᱭᱟᱜ ᱡᱚᱛᱚ ᱠᱷᱚᱱ ᱢᱩᱬ ᱜᱩᱱ ᱫᱚ ᱥᱤᱨᱤᱡᱽ ᱥᱟᱞᱟᱜ ᱜᱟᱹᱦᱤᱨ 

ᱥᱟᱹᱜᱟᱹᱭ ᱠᱟᱱᱟ ᱾ ᱵᱤᱨᱼᱵᱩᱨᱩ, ᱜᱟᱰᱟᱼᱢᱩᱰᱩ, ᱫᱟᱨᱮᱼᱱᱟᱹᱲᱤ, ᱡᱚᱼᱵᱟᱦᱟ, 

ᱡᱤᱵᱽᱼᱡᱤᱭᱟᱹᱞᱤ, ᱪᱮᱬᱮᱼᱪᱤᱯᱨᱩ, ᱫᱟᱜᱼᱡᱟᱹᱯᱩᱫ, ᱵᱟᱹᱫᱽᱼᱵᱟᱹᱭᱦᱟᱹᱲ ᱥᱟᱞᱟᱜ 

ᱥᱤᱨᱤᱡᱚᱱᱤᱭᱟᱹ ᱧᱮᱱᱮᱞᱼᱮ ᱥᱚᱫᱚᱨᱟ ᱾ ᱥᱟᱶᱛᱮ ᱥᱟᱱᱛᱟᱲ ᱡᱤᱭᱚᱱ ᱠᱷᱟᱸᱰᱟᱣ, ᱠᱟᱹᱢᱤ 

ᱠᱟᱹᱥᱱᱤ, ᱵᱚᱸᱜᱟᱼᱵᱩᱨᱩ ᱟᱨ ᱥᱟᱶᱛᱟᱹᱨᱤ ᱩᱱᱩᱭᱦᱟᱹᱨ ᱥᱟᱶ ᱡᱚᱯᱚᱲᱟᱣ ᱢᱮᱱᱟᱜᱼᱟ ᱾ 

ᱥᱟᱱᱛᱟᱲᱤ ᱚᱱᱚᱞᱤᱭᱟᱹ ᱥᱤᱨᱤᱡᱽ ᱫᱚ ᱮᱴᱟᱜ ᱵᱟᱦᱨᱮ ᱡᱤᱱᱤᱥ ᱫᱚ ᱵᱟᱠᱚ ᱵᱷᱟᱹᱵᱤᱼᱭᱟ ᱾ 

ᱚᱱᱟ(ᱥᱤᱨᱤᱡᱽ) ᱫᱚ ᱢᱟᱹᱱᱢᱤ ᱡᱤᱭᱚᱱ ᱨᱮ ᱢᱩᱬ ᱦᱤᱸᱥ ᱜᱮᱠᱚ ᱢᱚᱱᱮᱭᱟ ᱾ ᱵᱤᱨᱼᱵᱩᱨᱩ ᱠᱷᱚᱱ 

ᱡᱤᱭᱚᱱ ᱠᱷᱟᱸᱰᱟᱣᱚᱜᱼᱟ ᱾ ᱡᱚᱢᱼᱧᱩ ᱧᱟᱢᱚᱜᱼᱟ ᱟᱨ ᱪᱟᱥᱵᱟᱥ ᱜᱟᱱᱚᱜᱼᱟ ᱾ ᱫᱟᱨᱮᱼᱱᱟᱹᱲᱤ 

ᱟᱨ ᱵᱩᱨᱩ ᱠᱚ ᱫᱷᱚᱨᱚᱢ ᱟᱨ ᱞᱟᱠᱪᱟᱨᱤᱭᱟᱹ ᱢᱚᱦᱚᱛ ᱠᱚ ᱫᱚᱦᱚᱭᱟ ᱾  

ᱜᱚᱨᱟᱪᱟᱸᱫᱽ ᱴᱩᱴᱩᱣᱟᱜ ‘ᱪᱟᱸᱫᱽ ᱢᱟᱞᱟ’ ᱯᱩᱛᱷᱤ ᱨᱮᱭᱟᱜ ᱚᱱᱚᱬᱦᱮᱸ ‘ᱟᱜᱷᱟᱬ ᱥᱤᱢᱨᱟᱜ’ 

ᱨᱮ ᱱᱚᱝᱠᱟ ᱞᱟᱹᱭ ᱟᱠᱟᱜᱼᱟᱼ 

ᱥᱮᱨᱢᱟ ᱥᱮᱫᱼᱮᱢ ᱠᱚᱭᱚᱜ ᱞᱮᱨᱮ 

ᱧᱮᱞᱠᱚᱢ ᱤᱯᱤᱞ ᱛᱷᱟᱨᱮᱼᱛᱷᱟᱨᱮ, 

ᱯᱩᱥᱴᱟᱹᱣ ᱞᱤᱞ ᱵᱚᱨᱱᱚ ᱥᱮᱨᱢᱟ 

ᱨᱩᱯᱟᱹ ᱫᱟᱛᱨᱚᱢ ᱞᱮᱠᱟ ᱵᱮᱨᱢᱟ ᱿ (ᱴᱩᱰᱩ ᱜ. , 1995) 

ᱱᱚᱶᱟ ᱚᱱᱚᱬᱦᱮᱸ ᱨᱮ ᱚᱱᱚᱬᱦᱤᱭᱟᱹ ᱛᱤᱱᱟᱹᱜ ᱱᱟᱯᱟᱭ ᱥᱤᱨᱤᱡᱽ ᱵᱟᱵᱚᱛ ᱠᱟᱛᱷᱟᱭ ᱚᱞ 

ᱟᱠᱟᱜᱼᱟ ᱡᱮ ᱧᱤᱫᱟᱹ ᱵᱮᱲᱟ ᱥᱮᱨᱢᱟ ᱥᱮᱫ ᱮᱢ ᱠᱚᱭᱟᱜ ᱠᱷᱟᱱ ᱤᱯᱤᱞ ᱠᱚ ᱧᱮᱞᱚᱜᱼᱟ 

ᱛᱷᱟᱨᱮᱼᱛᱷᱟᱨᱮ, ᱟᱨ ᱫᱤᱱ ᱵᱮᱲᱟ ᱨᱮᱫᱚ ᱚᱱᱟᱜ ᱞᱤᱞ ᱜᱮ ᱫᱟᱞᱚᱵ ᱤᱥᱮᱫ ᱧᱮᱞᱚᱜᱼᱟ, ᱟᱨ 

ᱵᱮᱲᱟ ᱨᱟᱠᱵᱟ ᱡᱷᱩᱡ ᱮᱢ ᱧᱮᱞ ᱠᱷᱟᱱ ᱨᱩᱯᱟᱹ ᱫᱟᱛᱨᱚᱢ ᱞᱮᱠᱟ ᱧᱱᱮᱞᱚᱢ ᱧᱮᱞᱚᱜᱼᱟ ᱾ 

ᱥᱤᱨᱤᱡᱽ ᱨᱮᱭᱟᱜ ᱛᱤᱱᱟᱹᱜ ᱱᱟᱯᱟᱭ ᱮ ᱜᱚᱲᱦᱚᱱ ᱟᱠᱟᱜᱼᱟ ᱾ 

ᱚᱱᱟᱛᱮ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱥᱤᱨᱤᱡᱽ ᱠᱮ ᱞᱟᱠᱪᱟᱨᱤᱭᱟᱹ ᱚᱛᱱᱚᱝ ᱧᱮᱱᱮᱞ ᱨᱮᱭᱟᱜ 

ᱨᱩᱯ ᱨᱮ ᱞᱮᱠᱟ ᱧᱮᱞ ᱜᱟᱱᱚᱜᱼᱟ ᱾ 

ᱥᱤᱨᱤᱡᱽ ᱨᱮᱭᱟᱜ ᱱᱟᱥ ᱫᱚ ᱥᱟᱪᱟᱨᱦᱮᱭᱟᱹ ᱟᱱᱟᱴ ᱥᱩᱢᱩᱝ ᱫᱚ ᱵᱟᱝ ᱠᱟᱱᱟ, ᱚᱱᱟ 

ᱞᱟᱠᱪᱟᱨᱤᱭᱟᱹ ᱡᱤᱭᱚᱱ ᱟᱨ ᱥᱮᱨᱣᱟ ᱜᱮᱭᱟᱱ ᱨᱮᱭᱟᱜ ᱞᱚᱥᱠᱟᱱ ᱛᱮᱦᱚᱸ ᱥᱟᱹᱜᱟᱹᱭ ᱟᱱᱟ ᱾ 

ᱪᱟᱥ ᱟᱨ ᱟᱹᱫᱤᱢ ᱜᱮᱭᱟᱱᱼᱥᱮᱨᱣᱟ 

ᱥᱟᱱᱛᱟᱲ ᱡᱤᱭᱚᱱ ᱨᱮ ᱪᱟᱥᱵᱟᱥ ᱨᱮᱭᱟᱜ ᱟᱹᱰᱤ ᱢᱚᱦᱚᱛᱟᱱ ᱴᱷᱟᱶ ᱢᱮᱱᱟᱜᱼᱟ ᱾ ᱚᱱᱟᱛᱮ 

ᱪᱟᱥ ᱥᱟᱞᱟᱜ ᱡᱚᱯᱚᱲᱟᱜ ᱟᱹᱭᱟᱹ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ 

ᱨᱮᱭᱟᱜ ᱢᱤᱫ ᱫᱟᱢᱟᱢ ᱫᱩᱨᱤᱵ ᱞᱮᱠᱟᱛᱮ ᱧᱮᱞᱚᱜᱼᱟ ᱾ ᱡᱟᱸᱦᱟᱸᱞᱮᱠᱟ ᱵᱟᱹᱫᱽ ᱵᱟᱹᱭᱦᱟᱹᱲ 

ᱨᱮᱭᱟᱜ ᱠᱟᱛᱷᱟ ᱱᱚᱶᱟ ᱵᱟᱹᱫᱽ ᱵᱟᱹᱭᱦᱟᱹᱲ ᱠᱷᱚᱱ ᱢᱟᱹᱱᱢᱤ ᱠᱚ ᱡᱚᱢ ᱠᱚ ᱧᱟᱢᱟ ᱾ 

ᱢᱮᱱᱠᱷᱟᱱ ᱢᱤᱫᱴᱟᱹᱝ ᱚᱱᱚᱞᱤᱭᱟᱹ ᱦᱟᱜ ᱩᱭᱦᱟᱹᱨ ᱫᱚ  ᱱᱚᱶᱟ ᱥᱟᱶ ᱠᱟᱹᱢᱤ ᱠᱷᱟᱴᱟᱣ, 

ᱚᱛᱼᱦᱟᱥᱟ, ᱫᱟᱜᱼᱡᱟᱹᱲᱤ, ᱤᱛᱟᱹᱼᱡᱟᱝ, ᱦᱟᱭᱫᱟᱜ, ᱜᱷᱟᱨᱚᱸᱡᱽ ᱟᱨ ᱜᱟᱶᱛᱟ ᱜᱚᱲᱚ 

ᱜᱚᱯᱚᱲᱚ ᱥᱟᱶ ᱦᱚᱸ ᱥᱟᱹᱜᱟᱹᱭ ᱥᱮᱞᱮᱫ ᱛᱟᱸᱦᱮᱸᱱᱟ ᱾ 

ᱡᱟᱸᱦᱟᱸᱞᱮᱠᱟ ᱱᱚᱶᱟ ᱚᱱᱚᱬᱦᱮᱸ ᱨᱮ ᱜᱟᱵᱟᱱ ᱟᱠᱟᱱᱟ, 

“ᱠᱷᱮᱛ ᱨᱮᱞᱟᱝ ᱠᱟᱹᱢᱤᱭᱟ, ᱟᱥᱠᱮᱛ ᱞᱟᱝ ᱵᱟᱹᱜᱤᱭᱟ ᱾” (ᱢᱩᱨᱢᱩ ᱛ. ᱱ., 1994) 

ᱚᱱᱚᱬᱦᱤᱭᱟᱹ ᱛᱮᱡ ᱱᱟᱨᱟᱭᱚᱱ ᱢᱩᱨᱢᱩ ᱚᱞᱟᱜ ᱚᱱᱚᱬᱦᱮᱸ ᱯᱩᱛᱷᱤ 

‘ᱚᱛᱱᱚᱜᱼᱵᱟᱦᱟᱼᱢᱟᱞᱟ’ ᱨᱮᱭᱟᱜ ‘ᱠᱷᱮᱛ ᱨᱮᱞᱟᱝ ᱠᱟᱹᱢᱤᱭᱟ’ ᱚᱱᱚᱬᱦᱮᱸ ᱨᱮ ᱠᱷᱮᱛ ᱥᱮ 

ᱵᱟᱹᱫᱽ ᱨᱮ ᱠᱟᱹᱢᱤ ᱠᱷᱟᱴᱟᱣ ᱠᱟᱛᱮ ᱟᱥᱠᱮᱛ ᱠᱤ ᱵᱟᱝ ᱦᱟᱨᱠᱮᱛ ᱥᱟᱦᱟ ᱨᱮᱭᱟᱜ 

ᱠᱟᱛᱷᱟᱭ ᱞᱟᱹᱭ ᱥᱚᱫᱚᱨᱼᱟᱠᱟᱜᱼᱟ ᱾ 

ᱪᱟᱹᱥᱤ ᱡᱤᱭᱚᱱ ᱫᱟᱨᱟᱭ ᱛᱮ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱚᱛᱼᱦᱟᱥᱟ ᱥᱟᱶ ᱥᱟᱹᱜᱟᱹᱭ, ᱢᱮᱥᱟ 

ᱠᱟᱛᱮ ᱠᱟᱹᱢᱤ, ᱦᱚᱭᱫᱟᱜ ᱨᱮᱭᱟᱜ ᱰᱚᱜᱚᱨ, ᱪᱟᱥ ᱥᱟᱹᱜᱟᱹᱭ ᱥᱟᱞᱟᱜ ᱥᱮᱨᱣᱟ ᱜᱮᱭᱟᱱ, 

ᱥᱤᱨᱤᱡᱽ ᱨᱮ ᱵᱷᱚᱨᱥᱟ, ᱡᱚᱢᱼᱧᱩ ᱥᱟᱧᱪᱟᱣ, ᱜᱟᱶᱛᱟ ᱜᱚᱯᱚᱲᱚ ᱞᱮᱠᱟᱱ ᱠᱟᱛᱷᱟ ᱠᱚ 

ᱥᱚᱫᱚᱨ ᱛᱟᱸᱦᱮᱸᱱᱟ ᱾ 

ᱚᱱᱟᱛᱮ ᱪᱟᱥᱵᱟᱥ ᱥᱟᱹᱜᱟᱹᱭᱟᱱ ᱚᱞ ᱜᱚᱲᱦᱚᱱ ᱪᱤᱛᱟᱹᱨ ᱥᱟᱶᱛᱟ ᱨᱮᱭᱟᱜ ᱟᱹᱫᱤᱢ ᱜᱮᱭᱟᱱ 

ᱥᱮᱨᱣᱟ ᱥᱟᱶᱦᱮᱫᱤᱭᱟᱹ ᱞᱮᱠᱟᱛᱮᱭ ᱨᱚᱯᱷᱟ ᱫᱚᱦᱚᱭᱟ ᱾  

ᱥᱟᱱᱛᱟᱲ ᱫᱷᱚᱨᱚᱢ ᱩᱯᱨᱩᱢ 

ᱥᱟᱱᱛᱟᱲᱤ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ ᱨᱮᱭᱟᱢ ᱢᱤᱫ ᱢᱚᱦᱚᱛ ᱛᱮᱛᱮᱫ ᱥᱟᱱᱛᱟᱲ ᱫᱷᱚᱨᱚᱢ 

ᱟᱨ ᱵᱚᱸᱜᱟᱼᱵᱩᱨᱩ ᱥᱮᱨᱣᱟ ᱠᱟᱱᱟ ᱾ ᱥᱟᱱᱛᱟᱲ ᱫᱷᱚᱨᱢᱚ ᱞᱮᱠᱟᱛᱮ ᱦᱟᱯᱲᱟᱢ ᱠᱚ ᱵᱚᱸᱜᱟ 

ᱩᱢᱟᱹᱲ, ᱥᱤᱨᱤᱡᱽ  ᱥᱮᱵᱟᱼᱫᱮᱵᱟ, ᱱᱤᱨᱟᱹᱭ ᱛᱷᱟᱱ ᱟᱨ ᱵᱚᱸᱜᱟ ᱫᱟᱲᱮ ᱨᱮᱭᱟᱜ ᱰᱮᱦᱮᱨᱛᱮᱫ 

ᱜᱮ ᱢᱚᱦᱚᱛ ᱢᱮᱱᱟᱜᱼᱟ ᱾ ᱡᱟᱦᱮᱨᱛᱷᱟᱱ ᱞᱮᱠᱟᱱ ᱱᱤᱨᱟᱹᱭ ᱡᱟᱭᱜᱟ ᱥᱟᱶᱛᱟᱨᱤ ᱫᱷᱚᱨᱚᱢ 

ᱡᱤᱭᱚᱱ ᱞᱟᱹᱜᱤᱫ ᱢᱚᱦᱚᱛᱟᱱ ᱛᱟᱞᱢᱟ ᱠᱟᱱᱟ ᱾ ᱢᱤᱫ ᱚᱱᱚᱬᱦᱮᱸ ᱨᱮ ᱱᱚᱝᱠᱟ ᱢᱮᱱᱟᱜᱼᱟᱼ 

   ᱟᱵᱚᱨᱤᱱ ᱵᱚᱸᱜᱟ ᱵᱩᱨᱩ ᱴᱷᱮᱱ 

   ᱢᱮᱱᱟᱜ ᱱᱤᱥᱴᱟᱹ ᱫᱟᱲᱮ 

ᱡᱟᱦᱮᱨ ᱵᱟᱹᱜᱤ ᱠᱟᱛᱮ 

ᱚᱠᱟᱢ ᱪᱟᱞᱟᱜ ᱠᱟᱱᱟ ᱿ (ᱢᱟᱺᱨᱰᱤ ᱢ. , 2025) 

ᱱᱚᱸᱰᱮ ᱚᱱᱚᱬᱦᱤᱭᱟᱹ ᱞᱟᱹᱭ ᱥᱚᱫᱚᱨ ᱮᱜᱼᱟᱭ ᱡᱮ ᱵᱚᱸᱜᱟ ᱵᱩᱨᱩ ᱫᱟᱲᱮ ᱫᱚ ᱱᱤᱡᱮ ᱡᱟᱦᱮᱨ 

ᱛᱷᱟᱱ ᱨᱤᱱ ᱵᱚᱸᱜᱟ ᱠᱚ ᱴᱷᱮᱱ ᱦᱚᱸ ᱢᱮᱱᱟᱜ ᱜᱮᱭᱟ ᱾ ᱚᱱᱟ ᱯᱟᱹᱛᱭᱟᱹᱣ ᱦᱩᱭᱩᱜᱼᱟ, ᱡᱮᱫᱟᱜ 

ᱵᱟᱝᱼᱢᱟ ᱱᱟᱦᱟᱜ ᱡᱩᱜᱽ ᱨᱮ ᱟᱹᱰᱤᱜᱟᱱ ᱦᱚᱲ ᱠᱚ ᱱᱤᱡᱮ ᱫᱷᱚᱨᱚᱢ ᱵᱚᱸᱜᱟᱼᱵᱩᱨᱩ ᱵᱟᱹᱜᱤ 

ᱟᱛᱮ ᱮᱴᱟᱜ ᱫᱷᱚᱨᱚᱢ ᱨᱤᱱ ᱵᱚᱸᱜᱟᱠᱚ ᱟᱨ ᱩᱱᱠᱩᱣᱟᱜ ᱵᱚᱸᱜᱟ ᱛᱷᱟᱱ ᱥᱮᱫ ᱠᱚ ᱜᱚᱭᱚᱢ 

ᱤᱫᱤᱜ ᱠᱟᱱᱟ ᱾ 

ᱥᱟᱱᱛᱟᱲ ᱚᱱᱚᱬᱦᱮᱸ ᱨᱮ ᱥᱤᱨᱤᱡᱽ ᱟᱨ ᱵᱚᱸᱜᱟᱼᱵᱩᱨᱩ ᱥᱟᱶ ᱟᱹᱰᱤ ᱜᱟᱹᱦᱤᱨ ᱥᱟᱹᱜᱟᱹᱭ 

ᱧᱮᱞᱧᱟᱢᱚᱜᱼᱟ ᱾ ᱫᱟᱨᱮᱼᱱᱟᱹᱲᱤ, ᱵᱤᱨᱼᱵᱩᱨᱩ, ᱚᱛᱼᱦᱟᱥᱟ, ᱫᱷᱟᱹᱨᱛᱤ, ᱟᱨ ᱦᱚᱸ 

ᱥᱤᱨᱡᱚᱱᱤᱭᱟᱹ ᱛᱮᱛᱮᱫ ᱠᱚ ᱵᱮᱵᱚᱦᱟᱨ ᱛᱩᱨᱤᱵ ᱥᱟᱶ, ᱞᱟᱠᱪᱟᱨᱤᱭᱟᱹ ᱟᱨ ᱵᱚᱸᱜᱟᱼᱵᱩᱨᱩ 

ᱨᱮᱭᱟᱜ ᱢᱟᱹᱱ ᱢᱟᱱᱚᱛ ᱥᱟᱶ ᱥᱟᱹᱜᱟᱹᱭ ᱡᱚᱲᱟᱣ ᱟᱠᱟᱱᱟ ᱾ 

ᱯᱚᱸᱰᱮᱛ ᱨᱟᱹᱜᱷᱩᱱᱟᱛ ᱢᱩᱨᱢᱩᱣᱟᱜ ᱥᱟᱶᱦᱮᱫᱤᱭᱟᱹ ᱜᱚᱲᱦᱚᱱ ᱨᱮᱦᱚᱸ ᱥᱟᱱᱛᱟᱲ ᱥᱟᱶᱛᱟ 

ᱨᱮᱭᱟᱜ ᱞᱟᱠᱪᱟᱨᱤᱭᱟᱹ ᱥᱮᱨᱣᱟ, ᱞᱟᱹᱭᱼᱪᱟᱞ ᱠᱟᱛᱷᱟ ᱠᱚ ᱵᱩᱡᱷᱟᱹᱣ ᱟᱨ ᱥᱟᱶᱛᱟᱨᱤ 

ᱡᱤᱭᱚᱱ ᱨᱮᱭᱟᱜ ᱟᱹᱱᱟᱹᱭᱠᱟᱹᱣ ᱠᱚ ᱥᱚᱫᱚᱨᱚᱜᱼᱟ ᱾ 

ᱱᱚᱝᱠᱟ ᱞᱮᱠᱟᱛᱮ ᱥᱟᱱᱛᱟᱲ ᱦᱟᱯᱲᱟᱢ ᱠᱚᱣᱟᱜ ᱩᱱᱩᱭᱦᱟᱹᱨ, ᱫᱷᱚᱨᱚᱢ ᱯᱟᱹᱛᱭᱟᱹᱣ ᱟᱨ 

ᱞᱟᱠᱪᱟᱨᱤᱭᱟᱹ ᱵᱚᱸᱜᱟᱼᱵᱩᱨᱩ ᱠᱚ ᱨᱚᱯᱷᱟ ᱫᱚᱦᱚ ᱨᱮᱭᱟᱜ ᱛᱮᱛᱮᱫ ᱠᱟᱱᱟ ᱾ 

ᱯᱟᱨᱟᱵᱽᱼᱯᱩᱱᱟᱹᱭ ᱟᱨ ᱡᱩᱢᱤᱫ ᱩᱯᱨᱩᱢ 

ᱥᱟᱱᱛᱟᱲ ᱥᱟᱶᱛᱟ ᱨᱮᱭᱟᱜ ᱞᱟᱠᱪᱟᱨᱤᱭᱟᱹ ᱡᱤᱭᱚᱱ ᱨᱮ ᱯᱟᱨᱟᱵᱽᱼᱯᱩᱱᱟᱹᱭ ᱨᱮᱭᱟᱜ ᱦᱚᱸ 

ᱰᱮᱦᱮᱨ ᱢᱚᱦᱚᱛ ᱛᱟᱸᱦᱮᱸᱱᱟ ᱾ ᱵᱟᱦᱟ, ᱥᱚᱦᱨᱟᱭ, ᱠᱟᱨᱟᱢ, ᱢᱟᱜᱼᱢᱚᱬᱮ ᱞᱮᱠᱟᱱ ᱯᱟᱨᱟᱵᱽ, 

ᱥᱤᱨᱤᱡᱽ, ᱪᱟᱥ, ᱯᱮᱲᱟ ᱥᱟᱹᱜᱟᱹᱭ, ᱮᱱᱮᱡᱼᱥᱮᱨᱮᱧ ᱟᱨ ᱫᱷᱚᱨᱚᱢ ᱯᱟᱹᱛᱭᱟᱹᱣ ᱥᱟᱶ ᱡᱚᱯᱚᱲᱟᱣ 

ᱢᱮᱱᱟᱜᱼᱟ ᱾ 

ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱯᱟᱨᱟᱵᱽᱼᱯᱩᱱᱟᱹᱭ ᱡᱤᱭᱚᱱ ᱨᱮ ᱨᱟᱹᱥᱠᱟᱹᱼᱨᱚᱢᱚᱡᱼᱮ ᱟᱹᱜᱩᱭᱟ 

ᱥᱟᱶᱛᱮ ᱥᱟᱶᱛᱟᱹᱨᱤ ᱡᱩᱢᱤᱫ ᱟᱨ ᱞᱟᱠᱪᱟᱨᱤᱭᱟᱹ ᱥᱮᱨᱣᱟ ᱡᱤᱣᱤᱫ ᱫᱚᱦᱚ ᱨᱮᱭᱟᱜᱼᱮ 

ᱠᱩᱨᱩᱢᱩᱴᱩᱭᱟ ᱾ 

ᱯᱟᱨᱟᱵᱽᱼᱯᱩᱱᱟᱹᱭ ᱚᱠᱛᱚ ᱨᱮ ᱮᱱᱮᱡᱼᱥᱮᱨᱮᱧ, ᱨᱩᱼᱨᱟᱦᱟ, ᱵᱚᱸᱜᱟᱼᱵᱩᱨᱩ, ᱦᱟᱯᱲᱟᱢ ᱠᱚ 

ᱯᱮᱨᱮᱡ ᱩᱢᱟᱹᱲ, ᱥᱤᱨᱤᱡᱽ ᱥᱮᱵᱟ ᱫᱮᱵᱟ, ᱯᱮᱲᱟ ᱠᱚ ᱢᱟᱹᱱ ᱢᱟᱱᱚᱛ, ᱥᱟᱶᱛᱟ ᱡᱩᱢᱤᱫ, 

ᱩᱱᱩᱭᱦᱟᱹᱨ ᱥᱟᱱᱟᱢᱟᱜ ᱢᱤᱫ ᱥᱟᱶᱛᱮ ᱛᱚᱸᱜᱮ ᱨᱮ ᱛᱟᱸᱦᱮᱸᱱᱟ ᱾ 

ᱚᱱᱟᱛᱮ ᱯᱟᱨᱟᱵᱽᱼᱯᱩᱱᱟᱹᱭ ᱨᱮᱭᱟᱜ ᱜᱟᱹᱛᱷᱱᱤ ᱜᱚᱲᱦᱚᱱ ᱪᱤᱛᱟᱹᱨ ᱞᱟᱠᱪᱟᱨᱤᱭᱟᱹ 

ᱩᱯᱨᱩᱢ ᱯᱤᱲᱤ ᱠᱷᱚᱱ ᱯᱤᱲᱤ ᱞᱟᱲᱟᱣᱱᱟ ᱟᱹᱜᱩ ᱨᱮ ᱜᱚᱲᱚ ᱥᱚᱦᱚᱫᱼᱮ ᱮᱢᱚᱜᱼᱟ ᱾ 

ᱥᱟᱶᱛᱟ ᱟᱨ ᱜᱟᱶᱛᱟ ᱨᱮᱭᱟᱜ ᱡᱩᱢᱤᱫ ᱩᱯᱨᱩᱢ 

ᱥᱟᱱᱛᱟᱲ ᱞᱟᱠᱪᱟᱨ ᱩᱯᱨᱩᱢ ᱨᱮᱭᱟᱜ ᱨᱩᱯ ᱫᱚ ᱥᱟᱶᱛᱟᱨᱤ ᱡᱩᱢᱤᱫ ᱠᱟᱱᱟ ᱾ ᱢᱟᱹᱱᱢᱤ 

ᱟᱡᱟᱜ ᱜᱷᱟᱨᱚᱸᱡᱽ, ᱟᱹᱛᱩᱼᱫᱤᱥᱚᱢ, ᱥᱟᱶᱛᱟ, ᱜᱟᱶᱛᱟ ᱥᱟᱶ ᱥᱟᱶᱛᱟᱨᱤ ᱥᱟᱹᱜᱟᱹᱭᱠᱚ ᱠᱚ 

ᱫᱟᱨᱟᱭ ᱠᱚ ᱟᱡᱟᱜ ᱩᱯᱨᱩᱢ ᱠᱚ ᱟᱹᱭᱠᱟᱹᱣᱼᱟ ᱾ 

ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱜᱷᱟᱨᱚᱸᱡᱽ, ᱟᱹᱛᱩᱼᱫᱤᱥᱚᱢ, ᱰᱤᱼᱰᱟᱹᱦᱤ, ᱦᱟᱲᱟᱢᱼᱵᱩᱰᱦᱤ, 

ᱠᱚᱲᱟᱼᱠᱩᱲᱤ, ᱥᱟᱶᱛᱟᱨᱤ ᱟᱹᱭᱩᱨᱤᱭᱟᱹ, ᱥᱟᱶᱛᱟᱨᱤ ᱜᱚᱯᱚᱲᱚ ᱟᱨ ᱥᱟᱶᱛᱟᱨᱤ 

ᱵᱷᱟᱹᱜᱤᱫᱟᱹᱨᱤ ᱨᱮᱭᱟᱜ ᱟᱹᱰᱤᱜᱟᱱ ᱯᱟᱲᱦᱟᱣ ᱠᱚ ᱧᱟᱢᱚᱜᱼᱟ ᱾ 

ᱜᱟᱶᱛᱟ ᱵᱟᱵᱚᱛ ᱚᱱᱚᱬᱦᱤᱭᱟᱹ ᱢᱤᱞᱚᱱ ᱴᱩᱰᱩ ‘ᱜᱟᱶᱛᱟ’ ᱧᱩᱛᱩᱢ ᱚᱱᱚᱬᱦᱮᱸ ᱨᱮ 

ᱱᱚᱝᱠᱟᱭ ᱥᱚᱫᱚᱨ ᱟᱠᱟᱜᱼᱟ, 

ᱹᱹᱹᱫᱤᱥᱚᱢ ᱛᱟᱞᱟ ᱥᱚᱱᱚᱛ ᱟᱹᱭᱫᱟᱹᱨ ᱟᱵᱚᱱ ᱨᱮᱭᱟᱜ ᱡᱩᱲᱩ, 

ᱦᱟᱛᱟᱣ ᱟᱵᱚᱱ ᱵᱟᱵᱚᱱ ᱦᱮᱸᱜᱞᱟᱜ ᱫᱮᱵᱚᱱ ᱠᱩᱨᱩᱢᱩᱴᱩ, 

ᱵᱮᱱᱟᱣᱟᱵᱚᱱ ᱟᱵᱚᱱ ᱛᱟᱞᱟ ᱥᱟᱶᱛᱟ ᱥᱩᱥᱟᱹᱨ ᱜᱟᱶᱛᱟ, 

ᱡᱩᱢᱤᱫ ᱟᱵᱚᱱ ᱡᱚᱢᱮᱞᱠᱟᱛᱮ ᱵᱟᱵᱚᱱ ᱡᱟᱛᱟ ᱠᱷᱟᱛᱟᱜ ᱾ (ᱴᱩᱰᱩ ᱠ. ᱥ., 2012) 

ᱱᱚᱶᱟ ᱚᱱᱚᱬᱦᱮᱸ ᱨᱮ ᱚᱱᱚᱞᱤᱭᱟᱹ ᱟᱹᱫᱤᱢ ᱠᱚ ᱡᱩᱢᱤᱫᱚᱜ ᱨᱮᱭᱟᱜ ᱠᱟᱛᱷᱟᱭ ᱞᱟᱹᱭ 

ᱥᱚᱫᱚᱨᱮᱜᱼᱟ, ᱟᱹᱫᱤᱢ ᱟᱹᱭᱫᱟᱹᱨ ᱡᱩᱢᱤᱫ ᱢᱤᱫ ᱠᱟᱛᱮ ᱥᱟᱶᱛᱟ ᱥᱩᱨᱥᱟᱹᱨ ᱨᱮᱭᱟᱜ 

ᱠᱩᱨᱩᱢᱩᱴᱭ ᱩᱫᱩᱜ ᱥᱚᱫᱚᱨᱼᱮᱜᱼᱟ ᱡᱟᱛᱮ ᱥᱟᱱᱟᱛᱟᱲ ᱥᱟᱶᱛᱟ ᱩᱛᱱᱟᱹᱣ ᱤᱫᱤᱜᱼᱢᱟ ᱾ 

ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱨᱮ ᱢᱟᱹᱱᱢᱤᱭᱟᱜ ᱢᱤᱫᱴᱟᱹᱝ ᱥᱟᱶᱛᱟᱼᱨᱤᱱ ᱦᱚᱲᱟᱜ ᱨᱩᱯ ᱞᱮᱠᱟ 

ᱛᱮ ᱥᱚᱫᱚᱨ ᱛᱟᱸᱦᱮᱸᱱᱟ ᱚᱱᱟ ᱨᱮ ᱢᱟᱹᱱᱢᱤ ᱮᱠᱞᱟ ᱥᱩᱢᱩᱝ ᱫᱚ ᱵᱟᱭ ᱥᱚᱫᱚᱨ ᱛᱟᱸᱦᱮᱸᱱᱟ ᱾ 

ᱱᱚᱝᱠᱟ ᱞᱮᱠᱟᱛᱮ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱞᱟᱠᱪᱟᱨᱤᱭᱟᱹ ᱩᱯᱨᱩᱢᱟᱜ ᱜᱚᱲᱦᱚᱱ, 

ᱢᱟᱹᱱᱢᱤ, ᱜᱷᱟᱨᱚᱸᱡᱽ, ᱟᱹᱛᱩᱼᱫᱤᱥᱚᱢ, ᱥᱟᱶᱛᱟ, ᱥᱤᱨᱤᱡᱽ ᱟᱨ ᱥᱮᱨᱣᱟ ᱨᱮᱭᱟᱜ ᱡᱚᱛᱚ ᱠᱚᱛᱮ 

ᱢᱮᱥᱟ ᱥᱟᱱᱟ ᱥᱟᱹᱜᱟᱹᱭ ᱛᱮ ᱦᱩᱭᱩᱜᱼᱟ ᱾ 

ᱥᱟᱹᱫᱷᱩ ᱨᱟᱢᱪᱟᱸᱫᱽ ᱢᱩᱨᱢᱩ ᱟᱨ ᱥᱟᱶᱛᱟ ᱥᱩᱥᱟᱹᱨᱤᱭᱟᱹ ᱞᱮᱠᱟᱛᱮ ᱟᱹᱭᱩᱨᱤᱭᱟᱹ    

ᱥᱟᱱᱛᱟᱲᱤ ᱥᱟᱶᱦᱮᱫ ᱨᱮᱭᱟᱜ ᱱᱟᱜᱟᱢ ᱨᱮ ᱥᱟᱹᱫᱷᱩ ᱨᱟᱢᱪᱟᱸᱫᱽ ᱢᱩᱨᱢᱩᱣᱟᱜ ᱫᱟᱢᱟᱱ 

ᱴᱷᱟᱶ ᱢᱮᱱᱟᱜᱼᱟ ᱾ ᱟᱡᱟᱜ ᱜᱚᱲᱦᱚᱱ ᱨᱮ ᱥᱟᱱᱛᱟᱲ ᱥᱟᱶᱛᱟ ᱡᱤᱭᱚᱱ, ᱥᱟᱶᱛᱟ ᱨᱮᱭᱟᱜ 

ᱟᱱᱟᱴ ᱟᱨ ᱥᱩᱥᱟᱹᱨ ᱨᱮᱭᱟᱜ ᱦᱚᱨ ᱰᱟᱦᱟᱨ ᱠᱚ ᱥᱚᱫᱚᱨᱚᱜᱼᱟ ᱾ 

‘ᱚᱞ ᱫᱚᱦᱚ ᱚᱱᱚᱬᱦᱮᱸ’ ᱞᱮᱠᱟᱱ ᱚᱱᱚᱬᱦᱮᱸ ᱨᱮ ᱥᱟᱶᱛᱟᱨᱤ ᱡᱤᱭᱚᱱ ᱥᱟᱞᱟᱜ ᱥᱟᱹᱜᱟᱹᱭᱟᱱ 

ᱥᱟᱛᱟᱢ ᱠᱚᱨᱮᱱᱟᱜ ᱪᱤᱛᱟᱹᱨ ᱧᱟᱢᱚᱜᱼᱟ ᱾ ᱟᱡᱟᱜ ᱚᱱᱚᱬᱦᱮᱸ ᱨᱮ ᱥᱮᱨᱣᱟ ᱨᱮᱭᱟᱜ ᱠᱟᱛᱷᱟ 

ᱠᱚ ᱜᱟᱵᱟᱣ ᱥᱟᱶ ᱥᱟᱶᱛᱟ ᱵᱷᱤᱛᱟᱹᱨ ᱨᱮ ᱛᱤᱡ ᱟᱠᱟᱱ ᱟᱱᱟᱴ ᱠᱚᱨᱮ ᱦᱚᱸ ᱵᱤᱪᱟᱹᱨ 

ᱛᱟᱸᱦᱮᱸᱱᱟ ᱾ 

ᱱᱚᱝᱠᱟ ᱞᱮᱠᱟᱛᱮ ᱥᱟᱹᱫᱷᱩ ᱨᱟᱢᱪᱟᱸᱫᱽ ᱢᱩᱨᱢᱩᱣᱟᱜ ᱚᱱᱚᱬᱦᱮᱸ ᱨᱮ ᱞᱟᱠᱪᱟᱨᱤᱭᱟᱹ 

ᱩᱯᱨᱩᱢ ᱨᱮᱭᱟᱜ ᱞᱮᱛᱟᱲᱟᱱ ᱨᱩᱯ ᱛᱮᱭ ᱥᱚᱫᱚᱨᱼᱟ ᱾ 

ᱞᱟᱠᱪᱟᱨᱤᱭᱟᱹ ᱩᱯᱨᱩᱢ ᱨᱮᱭᱟᱜ ᱢᱮᱱᱮᱛ ᱟᱜᱟᱢ ᱨᱚᱯᱷᱟ ᱥᱟᱶ ᱥᱟᱶᱛᱟ ᱵᱷᱤᱛᱟᱹᱨ 

ᱠᱟᱛᱷᱟ ᱠᱚᱨᱮᱱᱟᱜ ᱟᱪᱟᱨᱼᱵᱤᱪᱟᱹᱨ ᱟᱨ ᱥᱩᱥᱟᱹᱨ ᱨᱮᱭᱟᱜ ᱦᱚᱨᱟ ᱠᱟᱹᱢᱤ ᱠᱟᱹᱥᱱᱤ ᱠᱚᱦᱚᱸ 

ᱥᱮᱞᱮᱫ ᱛᱟᱸᱦᱮᱸᱱᱟ ᱾ 

ᱚᱱᱟᱞᱟᱹᱜᱤᱫ ᱠᱚ ᱢᱮᱱ ᱟᱠᱟᱜᱼᱟᱼ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ ᱥᱮᱨᱣᱟ, ᱟᱯᱲᱮ ᱵᱤᱪᱟᱹᱨ ᱟᱨ 

ᱵᱚᱱᱚᱫᱚᱞ ᱨᱮᱭᱟᱜ ᱞᱮᱛᱟᱲᱟᱱ ᱠᱟᱹᱢᱤ ᱠᱟᱹᱥᱱᱤ ᱠᱟᱱᱟ ᱾ 

ᱥᱤᱠᱱᱟᱹᱛ ᱟᱨ ᱞᱟᱠᱪᱟᱨᱤᱭᱟᱹ ᱡᱟᱜᱽᱨᱚᱱ 

ᱱᱟᱦᱟᱜ ᱥᱟᱱᱛᱟᱲᱤ ᱥᱟᱶᱦᱮᱫ ᱨᱮ ᱥᱤᱠᱱᱟᱹᱛ ᱢᱤᱫᱴᱟᱹᱝ ᱥᱟᱶᱛᱟᱹᱨᱤ ᱟᱨ ᱞᱟᱠᱪᱟᱨᱤᱭᱟᱹ 

ᱡᱟᱜᱽᱨᱚᱱ ᱨᱮᱭᱟᱜ ᱫᱟᱢᱟᱱ ᱛᱮᱛᱮᱫ ᱨᱮᱭᱟᱜ ᱨᱩᱯ ᱨᱮ ᱧᱮᱞᱧᱟᱢᱚᱜ ᱠᱟᱱᱟ ᱾ 

ᱯᱚᱸᱰᱮᱛ ᱨᱟᱹᱜᱷᱩᱱᱟᱛ ᱢᱩᱨᱢᱩᱣᱟᱜ ᱥᱟᱶᱦᱮᱫᱤᱭᱟᱹ ᱟᱨ ᱯᱟᱹᱨᱥᱤᱨᱤᱭᱟᱹ ᱠᱟᱹᱢᱤ ᱱᱚᱶᱟ 

ᱯᱟᱲᱦᱟᱣ ᱨᱮ ᱟᱹᱰᱤ ᱢᱚᱦᱚᱛᱼᱮ ᱫᱚᱦᱚᱭᱟ ᱾ ᱥᱟᱱᱛᱟᱲᱤ ᱯᱟᱹᱨᱥᱤ, ᱥᱟᱶᱦᱮᱫ ᱟᱨ ᱪᱤᱠᱤ 

ᱩᱛᱱᱟᱹᱣ ᱨᱮᱭᱟᱜ ᱦᱚᱨ ᱯᱟᱹᱨᱥᱤ ᱪᱷᱟᱨᱟᱣ ᱯᱟᱥᱱᱟᱣ ᱟᱛᱮ ᱯᱟᱹᱨᱥᱤ ᱠᱮᱴᱮᱡᱚᱜ ᱨᱮ ᱟᱹᱰᱤ 

ᱫᱟᱢᱟᱱ ᱮᱱᱮᱢᱼᱮ ᱮᱢ ᱞᱮᱜᱼᱟ ᱾ 

ᱥᱤᱠᱱᱟᱹᱛ ᱥᱟᱱᱛᱟᱲ ᱥᱟᱶᱛᱟ ᱨᱮᱭᱟᱜ ᱯᱚᱲᱦᱚᱱ ᱨᱮ ᱵᱟᱨ ᱨᱚᱠᱚᱢ ᱛᱮ ᱢᱚᱦᱚᱛᱟᱱᱟᱼ 

᱑ᱹ ᱥᱟᱶᱛᱟᱨᱤ ᱟᱨ ᱠᱟᱹᱣᱰᱤ ᱴᱟᱠᱟ ᱩᱛᱱᱟᱹᱣ ᱨᱮᱭᱟᱜ ᱦᱚᱨᱼᱰᱟᱦᱟᱨ, 

᱒ᱹ ᱱᱤᱡᱮ ᱯᱟᱹᱨᱥᱤ ᱟᱨ ᱞᱟᱠᱪᱟᱨ ᱨᱚᱯᱷᱟ ᱫᱚᱦᱚ ᱨᱮᱭᱟᱜ ᱦᱚᱨᱼᱰᱟᱦᱟᱨ 

ᱚᱱᱟᱛᱮ ᱡᱟᱱᱟᱢ ᱟᱲᱟᱝ ᱛᱮ ᱥᱤᱠᱱᱟᱹᱛ, ᱥᱟᱱᱛᱟᱲᱤ ᱥᱟᱶᱦᱮᱫ ᱚᱞᱼᱯᱟᱲᱦᱟᱣ ᱟᱨ 

ᱞᱟᱠᱪᱟᱨᱤᱭᱟᱹ ᱜᱮᱭᱟᱱ ᱨᱮᱭᱟᱜ ᱥᱤᱠᱱᱟᱹᱛᱟᱱ ᱵᱤᱨᱫᱟᱹᱜᱟᱲ ᱨᱮ ᱥᱮᱞᱮᱫ ᱞᱟᱠᱪᱟᱨᱤᱭᱟᱹ 

ᱩᱯᱨᱩᱢ ᱨᱚᱯᱷᱟ ᱨᱮ ᱢᱚᱦᱚᱛᱟᱱ ᱮᱢᱮᱢ ᱮᱢ ᱫᱟᱲᱮᱭᱟᱜᱼᱟ ᱾ 

ᱱᱟᱦᱟᱜ ᱡᱩᱜᱽ ᱟᱨ ᱞᱟᱠᱪᱟᱨᱤᱭᱟ ᱵᱚᱱᱚᱫᱚᱞ 

ᱱᱟᱦᱟᱜ ᱡᱩᱜᱽ ᱨᱮ ᱥᱟᱱᱛᱟᱲ ᱥᱟᱶᱛᱟ ᱨᱮᱭᱟᱜ ᱥᱟᱶᱛᱟᱨᱤ ᱟᱨ ᱞᱟᱠᱪᱟᱨᱤᱭᱟᱹ ᱡᱤᱭᱚᱱ ᱨᱮ 

ᱟᱹᱰᱤᱜᱟᱱ ᱟᱹᱨᱩᱯᱷᱮᱨᱟᱣ ᱦᱩᱭ ᱟᱠᱟᱱᱟ ᱾ ᱥᱤᱠᱱᱟᱹᱛ, ᱵᱟᱡᱟᱨ ᱚᱨᱥᱚᱝ, ᱠᱟᱹᱢᱤ ᱧᱟᱢ, 

ᱜᱤᱨᱟᱹᱵᱟᱥ ᱵᱚᱫᱚᱞ, ᱨᱚᱯᱚᱲᱚᱢ ᱰᱚᱜᱚᱨ, ᱰᱚᱜᱚᱨᱟᱱ ᱛᱚᱠᱱᱤᱠ ᱟᱨ ᱵᱚᱫᱚᱞᱚᱜ ᱠᱟᱱ 

ᱡᱚᱭᱚᱱᱼᱛᱚᱦᱚᱨ ᱨᱮ ᱥᱮᱨᱣᱟᱼᱟᱱ ᱡᱤᱭᱚᱱ ᱠᱷᱚᱸᱰᱟᱣ ᱠᱚᱭ ᱰᱟᱢᱟᱰᱚᱞ ᱪᱟᱵᱟ ᱟᱠᱟᱜᱼᱟ ᱾ 

“ᱥᱮᱫᱟᱭ ᱨᱮᱭᱟᱜ ᱟᱹᱨᱤᱪᱟᱹᱞᱤ 

ᱢᱟᱱᱟᱣ ᱵᱟᱛᱟᱣ ᱫᱚ ᱦᱩᱭᱩᱜ ᱜᱮᱭᱟ 

ᱚᱱᱟ ᱥᱟᱶᱛᱮ ᱡᱩᱜᱽ ᱥᱟᱶᱛᱮ 

ᱪᱟᱞᱟᱜ ᱦᱚᱸ ᱦᱩᱭᱩᱜ ᱜᱮᱭᱟ ᱾ 

ᱡᱩᱜᱽ ᱥᱟᱶᱛᱮ ᱵᱟᱢ ᱪᱟᱞᱟᱜᱼᱟ 

ᱮᱴᱟᱜ ᱦᱚᱨᱛᱮ ᱟᱢ ᱨᱤᱱ ᱠᱚ ᱪᱟᱞᱟᱜᱼᱟ ᱾” (ᱴᱩᱰᱩ ᱰ. ᱱ., 2024) 

ᱱᱚᱶᱟ ᱨᱮ ᱚᱱᱚᱞᱤᱭᱟᱹ ᱱᱚᱶᱟᱭ ᱞᱟᱹᱭ ᱥᱚᱫᱚᱨ ᱮᱜᱼᱟ ᱡᱮ ᱥᱮᱫᱟᱭ ᱟᱹᱨᱤᱪᱟᱹᱞᱤ ᱠᱚ ᱢᱟᱹᱱ 

ᱢᱟᱱᱟᱶ ᱮᱢ ᱦᱩᱭᱩᱜᱼᱟ ᱢᱮᱱᱠᱷᱟᱱ ᱡᱩᱜᱽ ᱥᱟᱶᱛᱮ ᱵᱚᱫᱚᱜᱞᱚᱜ ᱦᱩᱭᱩᱜ ᱜᱮᱭᱟ, ᱟᱨ ᱵᱟᱝ 

ᱠᱷᱟᱱ ᱱᱟᱦᱟᱜ ᱡᱩᱜᱽ ᱨᱮ ᱠᱷᱟᱸᱰᱟᱣ ᱢᱩᱥᱞᱤᱞᱚᱜᱼᱟ ᱾ 

ᱥᱟᱱᱛᱟᱲᱤ ᱚᱱᱚᱬᱦᱤᱭᱟᱹ ᱠᱚᱣᱟᱜ ᱱᱚᱡᱚᱨ ᱦᱚᱸ ᱱᱚᱶᱟ ᱵᱚᱱᱚᱫᱚᱞ ᱠᱚ ᱧᱮᱞ ᱧᱟᱢᱮᱫ 

ᱜᱮᱭᱟ, ᱱᱚᱶᱟ ᱵᱚᱱᱚᱫᱚᱞ ᱠᱚᱫᱚ ᱚᱞᱚᱞᱤᱭᱟᱹ ᱠᱚ ᱱᱟᱱᱟ ᱨᱚᱠᱚᱢ ᱱᱚᱡᱚᱨ ᱛᱮᱠᱚ ᱧᱮᱞᱟ, 

ᱢᱮᱱᱠᱷᱟᱱ ᱮᱴᱟᱜ ᱜᱚᱲᱦᱚᱱ ᱨᱮ ᱥᱟᱶᱛᱟᱨᱤ ᱵᱚᱱᱚᱫᱚᱞ ᱟᱨ ᱱᱟᱶᱟ ᱫᱟᱭᱠᱟᱞ ᱥᱤᱠᱟᱹᱨ 

ᱨᱮᱭᱟᱜ ᱞᱟᱹᱠᱛᱤ ᱨᱮ ᱰᱮᱦᱮᱨ ᱡᱩᱨ ᱠᱚ ᱮᱢᱟ ᱾   

ᱱᱚᱶᱟ ᱞᱮᱠᱟᱛᱮ  ᱱᱟᱦᱟᱜ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱥᱮᱨᱣᱟ ᱟᱨ ᱱᱟᱦᱟᱜ ᱡᱩᱜᱽ ᱛᱟᱞᱟ 

ᱨᱮᱭᱟᱜ  ᱜᱟᱯᱟᱞᱢᱟᱨᱟᱣ ᱟᱨ ᱜᱟᱞᱚᱪ ᱨᱮᱭᱟᱜ ᱠᱟᱹᱢᱤ ᱧᱮᱞᱧᱟᱢᱜᱼᱟ ᱾ 

ᱱᱟᱦᱟᱜ ᱥᱟᱱᱛᱟᱲ ᱞᱟᱠᱪᱟᱨ ᱩᱨᱩᱢ ᱨᱮ ᱥᱮᱨᱣᱟ, ᱱᱟᱦᱟᱜ ᱡᱩᱜᱽ ᱚᱱᱚᱨᱚᱞ, ᱥᱤᱠᱱᱟᱹᱛ, 

ᱜᱤᱨᱟᱹᱵᱟᱥᱟ, ᱯᱟᱹᱨᱥᱤ ᱟᱨ ᱞᱟᱠᱪᱟᱨᱤᱭᱟᱹ ᱩᱱᱩᱭᱦᱟᱹᱨ ᱦᱚᱛᱮᱛ ᱛᱮ ᱵᱩᱡᱷᱟᱹᱣ 

ᱧᱟᱢᱚᱜᱼᱟ᱾ 

ᱞᱟᱠᱪᱟᱨᱤᱭᱟᱹ ᱩᱱᱩᱭᱦᱟᱹᱨ ᱟᱨ ᱱᱟᱜᱟᱢᱤᱭᱟᱹ ᱩᱭᱦᱟᱹᱨ ᱵᱷᱟᱵᱽᱱᱟ 

ᱞᱟᱠᱪᱟᱨᱤᱭᱟᱹ ᱩᱱᱩᱭᱦᱟᱹᱨ ᱢᱤᱫᱴᱟᱹᱝ ᱥᱟᱶᱛᱟ ᱨᱮᱭᱟᱜ ᱥᱮᱫᱟᱭ ᱱᱟᱝ, ᱟᱹᱭᱠᱟᱹᱣ ᱟᱨ 

ᱥᱮᱨᱣᱟᱠᱚ ᱱᱟᱦᱟᱜ ᱡᱩᱜᱽ ᱨᱮ ᱡᱤᱣᱤᱫ ᱫᱚᱦᱚ ᱨᱮᱭᱟᱜ ᱦᱚᱨᱟ ᱠᱟᱱᱟ ᱾ 

ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱦᱟᱯᱲᱟᱢ, ᱟᱹᱛᱩᱼᱫᱤᱥᱚᱢ, ᱚᱛᱼᱦᱟᱥᱟ, ᱥᱮᱨᱣᱟᱨᱤᱼᱡᱤᱭᱚᱱ, 

ᱫᱷᱚᱨᱚᱢ ᱢᱟᱹᱱ ᱢᱟᱱᱚᱛ ᱟᱨ ᱥᱟᱶᱛᱟᱨᱤ ᱟᱹᱱᱟᱹᱭᱠᱟᱹᱣ ᱨᱮᱭᱟᱜ ᱩᱱᱩᱭᱦᱟᱹᱨ 

ᱞᱟᱠᱪᱟᱨᱤᱭᱟᱹ ᱩᱱᱩᱭᱦᱟᱹᱨᱼᱮ ᱜᱚᱲᱦᱚᱱᱼᱟ ᱾  

ᱢᱤᱫ ᱚᱱᱚᱬᱦᱮᱸ ᱨᱮ 

“ᱥᱮᱫᱟᱭ ᱞᱮᱠᱟ ᱫᱚ ᱵᱟᱭ ᱥᱟᱶᱟᱭᱮᱫ,  

ᱟᱠᱟᱞ ᱛᱮᱭ ᱪᱟᱵᱟᱭᱮᱫ, 

ᱟᱫᱚ ᱪᱮᱫ ᱛᱮᱭ ᱟᱹᱥᱩᱞᱚᱜ ᱢᱟᱹᱱᱢᱤ, 

ᱱᱚᱝᱠᱟ ᱡᱟᱞᱟᱭᱮᱫ ᱿” (ᱢᱟᱺᱨᱰᱤ ᱞ. , 2018) 

ᱚᱱᱚᱞᱤᱭᱟᱹᱦᱟᱜ ᱩᱱᱭᱟᱹᱨ ᱵᱟᱵᱽᱱᱟ ᱡᱮ ᱱᱟᱦᱟᱜ ᱫᱚ ᱥᱮᱫᱟᱭ ᱞᱮᱠᱟ ᱫᱚ ᱵᱟᱭ ᱥᱟᱶᱟᱭ 

ᱮᱜᱼᱟ, ᱟᱹᱰᱤᱜᱟᱱ ᱡᱟᱭᱜᱟ ᱠᱚᱨᱮ ᱥᱮᱨᱢᱟ ᱠᱮ ᱥᱮᱨᱢᱟ ᱟᱠᱟᱞ ᱮᱜᱼᱟᱭ ᱾ ᱵᱚᱵᱮ ᱪᱟᱹᱥᱤ 

ᱢᱟᱹᱱᱢᱤ ᱠᱚᱣᱟᱜ ᱡᱤᱭᱚᱱ ᱨᱮ ᱚᱨᱥᱚᱝ ᱟᱠᱟᱱᱟ, ᱚᱱᱟ ᱦᱚᱲ ᱠᱚ ᱪᱟᱹᱠᱨᱤ ᱠᱟᱹᱢᱤ ᱥᱮᱫ ᱠᱚ 

ᱜᱚᱭᱚᱱᱚᱜ ᱠᱟᱱᱟ ᱾ 

ᱚᱞ ᱚᱱᱚᱬᱦᱮᱸ ᱫᱚ ᱚᱱᱟ ᱞᱟᱹᱜᱤᱫ ᱰᱮᱦᱮᱨ ᱢᱚᱦᱚᱛᱟᱱᱟ ᱡᱮᱫᱟᱜ ᱵᱟᱝᱼᱢᱟ ᱱᱚᱶᱟ ᱨᱚᱲ 

ᱡᱤᱱᱤᱥ ᱠᱚ ᱴᱷᱟᱹᱣᱟᱹ ᱥᱟᱹᱦᱤᱡ ᱥᱟᱶᱦᱮᱫᱤᱭᱟᱹ ᱨᱩᱯᱼᱮ ᱜᱟᱵᱟᱱ ᱮᱭᱟ ᱾ 

ᱥᱟᱱᱛᱟᱲᱤ ᱚᱱᱚᱬᱦᱮᱸ ᱫᱟᱨᱟᱭ ᱛᱮ ᱦᱟᱯᱲᱟᱢ ᱠᱚᱣᱟ ᱩᱭᱦᱟᱹᱨ, ᱥᱮᱨᱣᱟᱨᱤ 

ᱡᱤᱭᱚᱱᱼᱠᱷᱟᱸᱰᱟᱣ, ᱥᱟᱶᱛᱟᱹᱨᱤ ᱟᱹᱱᱟᱹᱭᱠᱟᱹᱣ, ᱥᱤᱨᱤᱡᱽ ᱥᱟᱶ ᱥᱟᱹᱜᱟᱹᱭ, ᱪᱟᱥᱤ ᱡᱤᱭᱚᱱ, 

ᱫᱷᱚᱨᱚᱢ ᱥᱮᱨᱣᱟᱠᱚ, ᱯᱟᱨᱟᱵᱽᱼᱯᱩᱱᱟᱹᱭ, ᱯᱟᱹᱨᱥᱤ ᱟᱨ ᱦᱚᱲ ᱟᱹᱭᱟᱹᱠᱚ ᱩᱱᱭᱟᱹᱨ 

ᱨᱚᱯᱷᱟᱜᱼᱟ ᱾ 

ᱱᱚᱶᱟ ᱞᱮᱠᱟᱛᱮ ᱥᱟᱱᱛᱟᱲᱤ ᱚᱱᱬᱦᱮᱸ ᱞᱟᱠᱪᱟᱨᱤᱭᱟᱹ ᱩᱱᱩᱭᱦᱟᱹᱨ ᱨᱮᱭᱟᱜ ᱥᱟᱶᱦᱮᱫᱤᱭᱟᱹ 

ᱚᱞ ᱜᱚᱲᱦᱚᱱ ᱠᱟᱱᱟ ᱾ 

ᱚᱞᱪᱤᱠᱤ ᱟᱨ ᱥᱟᱶᱦᱮᱫᱤᱭᱟᱹ ᱩᱯᱨᱩᱢ 

ᱥᱟᱱᱛᱟᱲᱤ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ ᱩᱛᱱᱟᱹᱣ ᱨᱮ ‘ᱚᱞᱪᱤᱠᱤ’ ᱪᱤᱠᱤ ᱨᱮᱭᱟᱜ ᱟᱹᱰᱤᱛᱮᱫ 

ᱢᱚᱦᱚᱛ ᱢᱮᱱᱟᱜᱼᱟ ᱾ ᱯᱚᱸᱰᱮᱛ ᱨᱟᱹᱜᱷᱩᱱᱟᱛ ᱢᱩᱨᱢᱩ ᱦᱚᱛᱮᱛ ᱛᱮ ᱜᱚᱲᱦᱚᱱ ᱟᱠᱟᱱ 

‘ᱚᱞᱪᱤᱠᱤ’ ᱥᱟᱱᱛᱟᱲᱤ ᱯᱟᱹᱨᱥᱤ ᱨᱮ ᱚᱞ ᱜᱚᱲᱦᱚᱱ ᱥᱚᱫᱚᱨ ᱨᱮ ᱢᱤᱫ ᱫᱟᱢᱟᱱ ᱮᱱᱮᱢᱼᱮ ᱮᱢ 

ᱮᱜᱼᱟ ᱾ 

‘ᱚᱞᱪᱤᱠᱤ’ ᱫᱟᱨᱟᱭ ᱛᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱨᱮ ᱯᱚᱛᱚᱵᱠᱚ, ᱯᱟᱛᱷᱟᱢᱠᱚ, ᱥᱟᱶᱦᱮᱫᱤᱭᱟᱹ 

ᱜᱚᱲᱦᱚᱱ, ᱠᱷᱚᱸᱫᱽᱨᱚᱱᱠᱚ ᱟᱨ ᱥᱤᱠᱱᱟᱹᱛᱟᱱ ᱥᱟᱢᱟᱱᱠᱚ ᱩᱪᱷᱟᱹᱱᱚᱜ ᱠᱟᱱᱟ ᱾ ᱱᱚᱶᱟᱨᱮ 

ᱥᱟᱱᱛᱟᱲᱤ ᱯᱟᱹᱨᱥᱤ ᱨᱮ ᱥᱟᱶᱦᱮᱫᱤᱭᱟᱹ ᱪᱷᱟᱨᱟᱣᱼᱞᱟᱥᱱᱟᱣ ᱞᱟᱹᱜᱤᱫ ᱟᱹᱰᱤ ᱢᱟᱨᱟᱝ 

ᱡᱟᱭᱜᱟ ᱨᱮ ᱩᱛᱱᱟᱹᱣ ᱟᱠᱟᱱᱟ ᱾ 

‘ᱚᱞᱪᱤᱠᱤ’ ᱵᱟᱵᱚᱛ ᱰᱨᱹ ᱫᱷᱚᱱᱮᱥᱣᱚᱨ ᱢᱟᱺᱡᱷᱤ ᱱᱚᱝᱠᱟᱭ ᱜᱟᱵᱟᱱ ᱟᱠᱟᱜᱼᱟᱼ 

ᱹᱹᱚᱞᱪᱤᱠᱤ ᱫᱚ ᱥᱟᱶᱦᱮᱫ ᱨᱮᱭᱟᱜ ᱵᱟᱵᱮᱨ ᱠᱟᱱᱟ, 

ᱥᱟᱱᱛᱟᱲᱤ ᱥᱟᱶᱦᱮᱫᱼᱮ ᱛᱚᱞ ᱫᱚᱦᱚᱭᱟ ᱾ 

ᱚᱞᱪᱤᱠᱤ ᱫᱚ ᱥᱟᱱᱛᱟᱲ ᱵᱟᱹᱨᱟᱹᱦᱤ ᱠᱟᱱᱟ 

ᱥᱟᱱᱛᱟᱲ ᱟᱹᱨᱤᱼᱪᱟᱹᱞᱤᱭᱼᱮ ᱛᱚᱞ ᱫᱚᱦᱚᱭᱟ ᱾ᱹᱹ     (ᱢᱟᱺᱡᱷᱤ, 2023) 

ᱚᱱᱚᱞᱤᱭᱟᱹᱦᱟᱜ ᱢᱮᱱ ᱡᱮ ᱥᱟᱱᱛᱟᱲᱤ ᱥᱟᱶᱦᱮᱫ ᱦᱟᱨᱟ ᱵᱩᱨᱩ ᱨᱮ ᱥᱟᱱᱛᱟᱲᱤ ᱪᱤᱠᱤ 

‘ᱚᱞᱪᱤᱠᱤ’ ᱫᱚ ᱢᱤᱫᱴᱟᱹᱝ ᱥᱟᱶᱦᱮᱫ ᱵᱟᱵᱮᱨ ᱠᱟᱱᱟ, ᱡᱟᱸᱦᱟᱸᱡᱮ ᱥᱟᱱᱛᱟᱲᱤ ᱥᱟᱶᱦᱮᱫᱼᱮ 

ᱛᱚᱞ ᱫᱚᱦᱚᱭᱟ ᱟᱨ ᱥᱟᱶᱛᱮ ᱱᱚᱶᱟᱫᱚ ᱢᱤᱫ ᱵᱟᱹᱨᱟᱹᱦᱤ ᱠᱟᱱᱟ ᱡᱟᱸᱦᱟᱸᱛᱮ ᱥᱟᱱᱛᱟᱲ 

ᱟᱹᱨᱤᱼᱪᱟᱹᱞᱤ ᱛᱚᱞ ᱫᱚᱦᱚᱜᱼᱟ ᱮᱱᱠᱷᱟᱱ ᱥᱟᱱᱛᱟᱲᱤ ᱥᱟᱶᱦᱮᱫ ᱟᱨ ᱥᱟᱱᱛᱟᱲ ᱟᱹᱨᱤᱪᱟᱹᱞᱤ 

ᱦᱟᱯᱮᱱ ᱫᱤᱱ ᱞᱟᱹᱜᱤᱫ ᱨᱚᱯᱷᱟ ᱫᱚᱦᱚ ᱛᱟᱸᱦᱮᱸᱱᱟ ᱾ 

ᱚᱞᱪᱤᱠᱤ, ᱥᱟᱱᱛᱟᱲᱤ ᱥᱮᱪᱮᱫ, ᱩᱪᱷᱟᱹᱱᱼᱯᱟᱨᱥᱟᱞ, ᱥᱟᱶᱦᱮᱫᱤᱭᱟᱹ ᱜᱟᱵᱟᱱ, ᱯᱟᱹᱨᱥᱤ 

ᱯᱟᱥᱱᱟᱣ, ᱞᱟᱠᱪᱟᱨᱤᱭᱟᱹ ᱩᱯᱨᱩᱢ ᱱᱤᱡᱮ ᱥᱟᱱᱛᱟᱲᱤ ᱪᱤᱠᱤ ᱛᱮ ᱛᱚᱞ ᱫᱚᱦᱚ ᱠᱟᱜᱼᱟ ᱾ 

ᱢᱮᱱᱠᱷᱟᱱ ᱥᱟᱱᱛᱟᱲᱤ ᱥᱟᱶᱦᱮᱫ ᱨᱮᱭᱟᱜ ᱱᱟᱜᱟᱢ ᱪᱤᱠᱤ ᱥᱩᱢᱩᱝ ᱫᱷᱟᱹᱵᱤ ᱫᱚ ᱵᱟᱭ 

ᱥᱟᱶᱢᱴᱟᱣ ᱟᱠᱟᱱᱟ, ᱥᱟᱱᱛᱟᱲᱤ ᱥᱟᱶᱦᱮᱫ ᱚᱠᱛᱚ ᱡᱟᱹᱱᱤᱡ ᱟᱭᱢᱟ ᱨᱚᱠᱚᱢ ᱪᱤᱠᱤᱠᱚ ᱛᱮ 

ᱩᱪᱷᱟᱹᱱ ᱦᱩᱭ ᱟᱠᱟᱱᱟ ᱾  

ᱚᱱᱟ ᱞᱟᱹᱜᱤᱫ ᱥᱟᱱᱛᱟᱲᱤ ᱞᱟᱠᱪᱟᱨᱤᱭᱟᱹ ᱩᱯᱩᱨᱩᱢ ᱨᱮᱭᱟᱜ ᱪᱷᱟᱨᱟᱣ ᱯᱟᱥᱱᱟᱣ ᱯᱟᱹᱨᱥᱤ 

ᱟᱨ ᱥᱟᱶᱦᱮᱫᱤᱭᱟᱹ ᱱᱟᱜᱟᱢᱠᱚ ᱯᱟᱲᱦᱟᱣ ᱨᱮ ᱧᱮᱞ ᱫᱚᱨᱠᱟᱨ ᱠᱟᱱᱟ ᱾ 

ᱱᱟᱦᱟᱜ ᱚᱵᱚᱛᱟ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱟᱨ ᱱᱚᱶᱟ ᱞᱟᱠᱪᱟᱨᱤᱭᱟᱹ ᱟᱲᱟᱝᱠᱚ 

ᱱᱟᱦᱟᱜ ᱚᱵᱚᱛᱟ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱞᱟᱠᱪᱟᱨᱤᱭᱟᱹ ᱩᱨᱩᱢ ᱨᱮ ᱢᱤᱫ ᱱᱟᱶᱟ ᱦᱚᱨ 

ᱧᱮᱞ ᱧᱟᱢᱚᱜᱼᱟ ᱾ ᱱᱟᱦᱟᱜ ᱚᱱᱚᱬᱦᱤᱭᱟᱹ ᱥᱤᱠᱱᱟᱹᱛ, ᱠᱟᱹᱢᱤ, ᱜᱤᱨᱟᱵᱟᱥ, ᱨᱮᱸᱜᱮᱸᱡᱼᱚᱨᱮᱡ, 

ᱥᱟᱶᱛᱟᱨᱤ ᱵᱚᱱᱚᱫᱚᱞ, ᱥᱟᱹᱜᱟᱹᱭ, ᱡᱩᱣᱟᱹᱱ ᱩᱱᱩᱭᱦᱟᱹᱨ, ᱥᱟᱪᱟᱨᱦᱮᱸ ᱟᱨ ᱯᱟᱹᱨᱥᱤ 

ᱟᱹᱭᱫᱟᱹᱨ ᱞᱮᱠᱟᱱ ᱥᱟᱛᱟᱢ ᱠᱚᱨᱮ ᱦᱚᱸ ᱚᱱᱚᱬᱦᱮᱸ ᱠᱚ ᱟᱹᱰᱤ ᱱᱟᱯᱟᱭ ᱠᱚ ᱚᱞ ᱮᱜᱼᱟ ᱾ 

ᱱᱟᱦᱟᱜ ᱚᱱᱚᱬᱦᱮᱸ ᱨᱮ ᱛᱤᱨᱞᱟᱹ ᱟᱹᱭᱠᱟᱹᱣ, ᱡᱩᱣᱟᱹᱱ ᱩᱭᱦᱟᱹᱨ, ᱥᱤᱠᱱᱟᱹᱛ, ᱜᱤᱨᱟᱹᱵᱟᱥ, 

ᱵᱟᱡᱟᱨ ᱡᱤᱭᱚᱱ, ᱥᱟᱶᱟᱛᱟᱨᱤ ᱵᱷᱮᱯᱮᱜᱮᱫ, ᱞᱟᱠᱪᱟᱨᱤᱭᱟᱹ ᱮᱯᱮᱦᱮᱸᱰᱮᱸ, ᱯᱟᱹᱨᱥᱤ 

ᱨᱩᱠᱷᱟᱹᱭᱟᱹ, ᱥᱟᱪᱟᱨᱦᱮ ᱟᱱᱟᱴ ᱞᱮᱠᱟᱱ ᱥᱟᱛᱟᱢᱠᱚ ᱴᱷᱟᱶᱼᱮ ᱧᱟᱢ ᱮᱜᱼᱟ ᱾ 

ᱱᱚᱶᱟᱛᱮ ᱴᱷᱟᱹᱣᱠᱟᱹᱜᱼᱟ ᱡᱮ ᱥᱟᱱᱛᱟᱲᱤ ᱞᱟᱠᱪᱟᱨᱤᱭᱟᱹ ᱩᱱᱩᱨᱩᱢ ᱫᱚ ᱢᱤᱫ ᱞᱮᱠᱟ ᱫᱚ 

ᱵᱟᱭ ᱛᱟᱸᱦᱮᱸᱱᱟ ᱾ ᱵᱚᱫᱚᱞᱚᱜ ᱡᱩᱜᱽ ᱥᱟᱶ ᱥᱟᱶᱛᱟᱨᱤ ᱚᱱᱚᱨᱚᱞ ᱥᱟᱶ ᱞᱮᱛᱟᱲ ᱱᱟᱶᱟᱛᱮ 

ᱜᱟᱲᱦᱟᱣ ᱤᱫᱤᱜᱼᱟ  ᱟᱨ ᱱᱚᱶᱟ ᱨᱮ ᱱᱟᱶᱟᱼᱱᱟᱶᱟ ᱩᱱᱭᱦᱟᱹᱨ ᱵᱷᱵᱽᱱᱟ ᱫᱤᱥᱹᱼᱦᱩᱤᱥᱟᱹ 

ᱟᱨ ᱟᱹᱰᱤ ᱨᱚᱠᱚᱢ ᱱᱟᱶᱟᱼᱱᱟᱶᱟ ᱟᱹᱲᱟᱹᱠᱚ ᱠᱚ ᱵᱮᱵᱦᱟᱨ ᱤᱫᱤᱜᱼᱟ ᱾ ᱥᱟᱱᱛᱲᱟᱤ 

ᱚᱱᱚᱬᱦᱮᱸ ᱨᱮ ᱱᱟᱶᱟ ᱵᱤᱪᱟᱹᱨ ᱠᱚ ᱜᱚᱲᱦᱚᱱᱚᱜᱼᱟ, ᱡᱟᱸᱦᱟᱸᱡᱮ ᱚᱠᱛᱚ ᱡᱟᱹᱱᱤᱡ ᱩᱭᱦᱟᱹᱨ 

ᱵᱟᱵᱽᱱᱟ ᱠᱚ ᱟᱹᱨᱩ ᱤᱫᱜᱼᱟ ᱟᱨ ᱢᱤᱫᱴᱟᱝ ᱵᱮᱥ ᱟᱨ ᱥᱚᱨᱮᱥ ᱜᱚᱲᱦᱚᱱ ᱜᱟᱵᱟᱱᱚᱜᱼᱟ ᱾ 

ᱜᱚᱞᱚᱪᱠᱚ (Discussions) 

ᱯᱟᱲᱦᱟᱣ ᱛᱮ ᱵᱟᱰᱟᱭ ᱴᱷᱟᱹᱣᱠᱟᱹᱼᱟ ᱡᱮ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱞᱟᱠᱪᱟᱨᱤᱭᱟᱹ 

ᱩᱯᱨᱩᱢ ᱨᱮᱭᱟᱜ ᱛᱮᱛᱮᱫ ᱠᱚ ᱟᱹᱰᱤᱜᱟᱱ ᱢᱮᱱᱟᱜᱼᱟ ᱾ 

ᱯᱟᱹᱦᱤᱞ ᱛᱮᱛᱮᱫ ᱫᱚ ᱯᱟᱹᱨᱥᱤ ᱩᱯᱩᱨᱩᱢ ᱠᱟᱱᱟ ᱾ ᱥᱟᱱᱛᱟᱲᱤ ᱯᱟᱹᱨᱥᱤ ᱨᱮ ᱚᱱᱚᱬᱦᱮᱸ 

ᱚᱞᱛᱚᱞ ᱱᱤᱡᱮ ᱞᱟᱠᱪᱟᱨᱤᱭᱟᱹ ᱫᱷᱚᱱ ᱟᱨ ᱯᱟᱹᱨᱥᱤ ᱵᱤᱪᱟᱹᱨ ᱨᱮᱭᱟᱜ ᱥᱚᱫᱚᱨ ᱥᱟᱢᱟᱝ 

ᱠᱟᱱᱟ ᱾ 

ᱫᱚᱥᱟᱨ ᱛᱮᱛᱮᱫ ᱫᱚ ᱦᱩᱭᱩᱜ ᱠᱟᱱᱟ ᱥᱤᱨᱤᱡᱽ ᱟᱨ ᱥᱟᱪᱟᱨᱦᱮᱸ ᱾ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ 

ᱢᱟᱹᱱᱢᱤ ᱥᱤᱨᱤᱡᱽ ᱥᱟᱶ ᱥᱟᱹᱜᱟᱹᱭ ᱟᱱᱟ ᱠᱚ ᱵᱟᱵᱚᱛ ᱟᱹᱰᱤ ᱛᱮᱫ ᱚᱞ ᱜᱚᱲᱦᱚᱱ ᱟᱠᱟᱱᱟ᱾ 

ᱵᱤᱨᱼᱵᱩᱨᱩ, ᱚᱛ ᱦᱟᱥᱟ, ᱜᱟᱰᱟ ᱢᱩᱰᱩ ᱟᱨ ᱪᱟᱹᱥᱤ ᱡᱤᱭᱚᱱ ᱞᱟᱠᱪᱟᱨᱤᱭᱟᱹ ᱛᱮᱛᱮᱫ ᱥᱟᱶ 

ᱡᱚᱲᱟᱣ ᱟᱠᱟᱱᱟ ᱾ 

ᱛᱮᱥᱟᱨ ᱛᱮᱛᱮᱫ ᱫᱷᱚᱨᱚᱢ ᱟᱨ ᱫᱷᱚᱨᱢᱚ ᱩᱯᱩᱨᱩᱢ ᱠᱟᱱᱟ ᱾ ᱱᱤᱨᱟᱹᱭ ᱛᱷᱟᱱ 

(ᱡᱟᱦᱮᱨᱛᱷᱟᱱ), ᱥᱤᱨᱤᱡᱽ, ᱦᱟᱯᱲᱟᱢ ᱟᱨ ᱥᱮᱨᱣᱟᱨᱤ ᱫᱷᱚᱨᱚᱢ ᱯᱟᱹᱛᱭᱟᱹᱣ ᱞᱟᱠᱪᱟᱨᱤᱭᱟᱹ 

ᱵᱤᱪᱟᱹᱨ ᱨᱮᱭᱟᱜ ᱦᱤᱥ ᱠᱟᱱᱟ ᱾ 

ᱯᱩᱱᱟᱜ ᱛᱮᱛᱮᱫ ᱥᱟᱶᱛᱟᱨᱤ ᱩᱯᱨᱩᱢ ᱠᱟᱱᱟ ᱾ ᱜᱷᱟᱨᱚᱸᱡᱽ, ᱟᱹᱛᱩ ᱴᱚᱞᱟ ᱟᱨ ᱥᱟᱶᱛᱟ ᱨᱮ 

ᱡᱩᱢᱤᱫ ᱢᱤᱫ ᱟᱛᱮ ᱛᱟᱸᱦᱮᱸᱱ ᱥᱟᱱᱛᱟᱲ ᱥᱟᱶᱛᱟᱨᱤ ᱡᱤᱭᱚᱱ ᱨᱮᱭᱟᱜ ᱢᱩᱬ ᱛᱮᱛᱮᱫ ᱠᱟᱱᱟ᱾ 

ᱢᱩᱬᱮᱟᱱᱟᱜ ᱛᱮᱛᱮᱫ ᱫᱚ ᱱᱟᱜᱟᱢᱤᱭᱟᱹ ᱟᱨ ᱞᱟᱠᱪᱟᱨᱤᱭᱟᱹ ᱩᱱᱩᱭᱦᱟᱹᱨ ᱠᱟᱱᱟ ᱾ 

ᱚᱱᱚᱬᱦᱮᱸ ᱫᱟᱨᱟᱭ ᱛᱮ ᱥᱮᱫᱟᱭ ᱟᱨ ᱱᱤᱛ ᱚᱵᱚᱛᱟ ᱛᱟᱞᱟ ᱨᱮᱭᱟᱜ ᱥᱟᱹᱜᱟᱹᱭᱼᱮ 

ᱛᱷᱟᱯᱚᱱᱟ ᱾ 

ᱛᱩᱨᱩᱭᱟᱱ ᱛᱮᱛᱮᱫ ᱫᱚ ᱦᱩᱭᱩᱜ ᱠᱟᱱᱟ ᱱᱟᱦᱟᱜ ᱞᱟᱠᱪᱟᱨᱤᱭᱟᱹ ᱵᱚᱱᱚᱫᱚᱞ ᱾ ᱱᱟᱦᱟᱜ 

ᱥᱤᱠᱱᱟᱹᱛ, ᱜᱤᱨᱟᱹᱵᱟᱥ, ᱵᱟᱡᱟᱨ ᱡᱤᱭᱚᱱ ᱟᱨ ᱱᱟᱶᱟ ᱡᱤᱭᱚᱱ ᱠᱷᱟᱸᱰᱟᱣ ᱦᱚᱨᱟ ᱨᱮᱭᱟᱜ 

ᱚᱨᱥᱚᱝ ᱛᱮ ᱩᱯᱨᱩᱢ ᱨᱮᱭᱟᱜ ᱱᱟᱶᱟ ᱠᱩᱠᱞᱤ ᱥᱟᱢᱟᱝᱼᱚᱜᱼᱟ ᱾ 

ᱱᱚᱝᱠᱟᱛᱮ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱫᱟᱨᱟᱭᱛᱮ ᱯᱟᱹᱨᱥᱤ ᱩᱯᱨᱩᱢ, ᱥᱤᱨᱤᱡᱽ ᱟᱨ ᱥᱟᱪᱟᱨᱦᱮ, 

ᱫᱷᱚᱨᱚᱢ ᱟᱨ ᱫᱷᱚᱨᱢᱚ ᱩᱯᱨᱩᱢ,  ᱥᱟᱶᱟᱛᱟᱨᱤ ᱩᱯᱩᱨᱩᱢ, ᱱᱟᱜᱟᱢᱤᱭᱟᱹ ᱟᱨ ᱞᱟᱠᱪᱟᱨᱤᱭᱟᱹ 

ᱩᱱᱩᱭᱦᱟᱹᱨ ᱟᱨ ᱱᱟᱦᱟᱜ ᱞᱟᱠᱪᱟᱨᱤᱭᱟᱹ ᱵᱚᱱᱚᱫᱚᱞ ᱛᱮᱛᱮᱫ ᱠᱚ ᱯᱟᱨᱥᱟᱞ 

ᱥᱟᱢᱟᱝᱼᱚᱜᱼᱟ ᱾ 

ᱞᱟᱠᱪᱟᱨᱤᱭᱟᱹ ᱨᱚᱯᱷᱟ ᱫᱚᱦᱚᱭ ᱨᱮ ᱥᱟᱱᱛᱟᱲᱤ ᱚᱱᱚᱬᱦᱮᱸ 

ᱥᱟᱱᱛᱟᱲᱤ ᱚᱱᱚᱬᱦᱮᱸ ᱞᱟᱠᱪᱟᱨᱤᱭᱟᱹ ᱨᱚᱯᱷᱟ ᱨᱮ ᱠᱚᱢᱼᱠᱷᱚᱱᱼᱠᱚᱢ ᱯᱩᱱᱭᱟᱹ ᱢᱩᱬ ᱛᱷᱟᱨ 

ᱨᱮᱭ ᱠᱟᱹᱢᱤᱭᱟ ᱾ 

᱑ᱹ ᱯᱟᱹᱨᱥᱤ ᱨᱚᱯᱷᱟ 

ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱥᱟᱱᱛᱟᱲᱤ ᱟᱹᱲᱟᱹᱠᱚ, ᱠᱩᱫᱩᱢᱠᱚ, ᱞᱟᱠᱪᱟᱨᱤᱭᱟᱹ ᱥᱚᱱᱚᱫᱚᱨ 

ᱟᱨ ᱯᱟᱹᱨᱥᱤ ᱜᱚᱲᱦᱚᱱᱠᱚ ᱠᱚ ᱨᱚᱯᱷᱟᱭᱟ ᱾ 

᱒ᱹ ᱞᱟᱠᱪᱟᱨᱤᱭᱟᱹ ᱩᱱᱩᱨᱩᱢ ᱨᱚᱯᱷᱟ 

ᱚᱱᱚᱬᱦᱮᱸ ᱥᱮᱨᱣᱟᱠᱚ, ᱱᱟᱜᱟᱢᱤᱭᱟᱹ ᱟᱹᱱᱟᱹᱭᱠᱟᱹᱣᱠᱚ ᱟᱨ ᱥᱟᱶᱛᱟᱨᱤᱭ ᱩᱱᱩᱭᱦᱟᱹᱨ ᱠᱚ 

ᱦᱟᱯᱮᱱ ᱯᱤᱲᱤ ᱴᱷᱮᱱᱼᱮ ᱥᱮᱴᱮᱨᱟ ᱾ 

᱓ᱹ ᱟᱹᱫᱤᱢ ᱜᱮᱭᱟᱱ ᱨᱚᱯᱷᱟ 

 ᱪᱟᱥᱵᱟᱥ, ᱥᱤᱨᱤᱡᱽ, ᱦᱚᱭᱫᱟᱜ, ᱵᱤᱨᱼᱵᱩᱨᱩ ᱟᱨ ᱥᱟᱶᱛᱟᱨᱤ ᱡᱤᱭᱚᱱ ᱥᱟᱶ ᱥᱟᱹᱜᱟᱹᱭᱟᱱ 

ᱥᱮᱨᱣᱟ ᱜᱮᱭᱟᱱ ᱚᱱᱚᱬᱦᱮᱸ ᱨᱮ ᱨᱚᱯᱷᱟ ᱛᱟᱸᱦᱮᱸᱱᱟ ᱾ 

᱔ᱹ ᱞᱟᱠᱪᱟᱨᱤᱭᱟᱹ ᱜᱚᱱᱚᱝ ᱨᱚᱯᱷᱟ 

ᱜᱚᱲᱚ ᱥᱚᱦᱚᱫ, ᱥᱟᱶᱛᱟᱨᱤ   ᱥᱤᱨᱤᱡᱽ ᱢᱟᱹᱱ ᱢᱟᱱᱚᱛ ᱟᱨ ᱫᱮᱵᱟᱼᱥᱮᱵᱟ, ᱥᱟᱶᱛᱟᱹᱨᱤ ᱢᱟᱹᱱ 

ᱢᱟᱱᱚᱛ ᱟᱨ ᱥᱟᱶᱛᱟᱨᱤ ᱡᱤᱭᱚᱱ ᱨᱮᱭᱟᱜ ᱜᱚᱱᱚᱝ ᱠᱚ ᱥᱟᱶᱦᱮᱫ ᱫᱟᱨᱟᱭ ᱛᱮ ᱨᱚᱜᱚᱲ 

ᱪᱟᱞᱟᱜᱼᱟ ᱾  

ᱱᱚᱝᱠᱟᱛᱮ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱞᱟᱠᱪᱟᱨᱤᱭᱟᱹ ᱫᱷᱚᱱ ᱨᱚᱯᱷᱟ ᱨᱮᱭᱟᱜ ᱢᱤᱫ 

ᱢᱚᱦᱚᱛᱟᱱ ᱢᱟᱫᱷᱭᱚᱢ ᱠᱟᱱᱟ ᱾ ᱥᱟᱱᱛᱟᱲᱤ ᱥᱟᱶᱦᱮᱫ ᱨᱮ ᱯᱟᱹᱨᱥᱤ ᱟᱨ ᱥᱟᱶᱦᱮᱫ ᱫᱟᱨᱟᱭ 

ᱛᱮ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ ᱥᱚᱫᱚᱨ ᱡᱷᱟᱞᱠᱟᱣ ᱧᱟᱢᱚᱜᱼᱟ ᱾ 

ᱱᱤᱡᱮ ᱯᱟᱹᱨᱥᱤ ᱛᱮ ᱚᱱᱚᱬᱦᱮᱸ ᱚᱞ, ᱩᱪᱷᱟᱹᱱ ᱟᱨ ᱯᱟᱲᱦᱟᱣ ᱞᱟᱠᱪᱟᱨᱤᱭᱟᱹ ᱧᱮᱱᱮᱞᱟᱹᱭ ᱟᱨ 

ᱯᱟᱹᱨᱥᱤ ᱢᱟᱹᱱ ᱢᱟᱱᱚᱛᱼᱮ ᱠᱮᱴᱮᱡᱼᱟ ᱾ ᱚᱞᱪᱤᱠᱤ ᱫᱟᱨᱟᱭ ᱛᱮ ᱥᱟᱱᱛᱟᱲᱤ ᱥᱟᱶᱦᱮᱫ ᱨᱮᱭᱟᱜ 

ᱯᱟᱨᱪᱟᱣ ᱯᱟᱥᱱᱟᱣ ᱟᱹᱰᱤ ᱱᱟᱯᱟᱭ ᱠᱟᱹᱢᱤ ᱦᱚᱨᱟ ᱨᱚᱜᱚᱲ ᱤᱫᱤᱜ ᱠᱟᱱᱟ ᱾ 

ᱱᱚᱶᱟ ᱯᱚᱲᱦᱚᱱ ᱨᱮ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱯᱟᱹᱨᱥᱤ ᱢᱟᱹᱱ, ᱞᱟᱠᱪᱟᱨᱤᱭᱟᱹ ᱢᱟᱹᱱ ᱢᱟᱱᱚᱛ, 

ᱥᱟᱶᱛᱟᱨᱤ ᱩᱭᱦᱟᱹᱨ ᱵᱩᱡᱷᱟᱹᱣ, ᱥᱟᱶᱦᱮᱫᱤᱭᱟᱹ ᱢᱟᱹᱱ, ᱱᱟᱜᱟᱢᱤᱭᱟᱹ ᱩᱱᱩᱭᱦᱟᱹᱨ ᱟᱨ 

ᱟᱹᱫᱤᱢ ᱜᱮᱭᱟᱱ ᱨᱮᱭᱟᱜ ᱢᱚᱦᱚᱛᱠᱚ ᱞᱟᱠᱪᱟᱨᱤᱭᱟᱹ ᱜᱚᱱᱚᱝ ᱠᱚ ᱥᱚᱫᱚᱨ ᱥᱟᱢᱟᱝᱼᱟᱭ ᱾ 

ᱥᱟᱨ ᱠᱟᱛᱷᱟ (Conclusion) 

ᱥᱟᱱᱛᱟᱲᱤ ᱚᱱᱚᱬᱦᱮᱸ, ᱥᱟᱶᱦᱮᱫ ᱨᱮᱭᱟᱜ ᱫᱟᱢᱟᱱ ᱟᱨ ᱜᱩᱱᱟᱱ ᱦᱤᱸᱥ ᱠᱟᱱᱟ ᱾ ᱥᱟᱱᱛᱟᱲᱤ 

ᱚᱱᱚᱬᱦᱮᱸ ᱥᱟᱱᱛᱟᱲ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ ᱨᱮᱭᱟᱜ ᱥᱚᱫᱚᱨᱤᱭᱟᱹ, ᱨᱚᱯᱷᱟ ᱟᱨ ᱫᱚᱦᱲᱟ 

ᱜᱚᱲᱦᱚᱱ ᱨᱮᱭᱟᱜ ᱢᱤᱫ ᱫᱟᱢᱟᱱ ᱥᱟᱶᱦᱮᱫᱤᱭᱟᱹ ᱢᱟᱫᱷᱭᱚᱢ ᱠᱟᱱᱟ ᱾  ᱢᱟᱹᱱᱟᱹᱱ 

ᱚᱱᱚᱞᱤᱭᱟᱹ ᱥᱟᱹᱫᱷᱩ ᱨᱟᱢᱪᱟᱸᱫᱽ ᱢᱩᱨᱢᱩ ᱟᱨ ᱯᱚᱸᱰᱮᱛ ᱨᱟᱹᱜᱷᱩᱱᱟᱛ ᱢᱩᱨᱢᱩ ᱟᱨ ᱟᱨᱦᱚᱸ 

ᱥᱟᱱᱛᱟᱲᱤ ᱚᱱᱚᱬᱦᱤᱭᱟᱹ ᱠᱚᱣᱟᱜ ᱜᱚᱲᱦᱚᱱ ᱨᱮ ᱯᱟᱹᱨᱥᱤ, ᱥᱤᱨᱤᱡᱽ, ᱚᱛᱼᱦᱟᱥᱟ, 

ᱫᱷᱟᱹᱨᱛᱤ, ᱪᱟᱥᱵᱟᱥ, ᱫᱷᱚᱨᱚᱢ, ᱯᱟᱨᱟᱵᱽᱼᱯᱩᱱᱟᱹᱭ, ᱥᱟᱶᱛᱟ, ᱥᱤᱠᱱᱟᱹᱛ, ᱥᱟᱶᱛᱟ 

ᱥᱩᱥᱟᱹᱨ ᱟᱨ ᱞᱟᱠᱪᱟᱨᱤᱭᱟᱹ ᱩᱱᱩᱭᱦᱟᱹᱨ ᱞᱮᱠᱟᱱ ᱥᱟᱛᱟᱢ ᱢᱩᱬ ᱨᱩᱯ ᱞᱮᱠᱟ ᱛᱮ ᱢᱮᱱᱟᱜᱼᱟ᱾ 

ᱥᱟᱱᱛᱟᱲᱤ ᱜᱟᱹᱛᱷᱱᱤ ᱜᱚᱲᱦᱚᱱ ᱠᱚ ᱱᱚᱶᱟ ᱫᱤᱥᱟᱹᱼᱦᱟ ᱡᱮ ᱞᱟᱠᱪᱟᱨᱤᱭᱟᱹ ᱩᱯᱨᱩᱢ ᱫᱚ 

ᱴᱷᱟᱹᱣᱠᱟᱹ ᱡᱟᱹᱱᱤᱡᱟᱜ ᱟᱨ ᱵᱟᱝ ᱵᱚᱫᱚᱞᱟᱱ ᱜᱚᱲᱦᱚᱱ ᱫᱚ ᱵᱟᱝ ᱠᱟᱱᱟ ᱾ ᱱᱚᱶᱟ 

ᱯᱟᱹᱨᱥᱤ, ᱩᱱᱩᱭᱦᱟᱹᱨ, ᱥᱟᱶᱛᱟᱨᱤ ᱟᱹᱱᱟᱹᱭᱠᱟᱹᱣ ᱟᱨ ᱵᱚᱫᱚᱞᱚᱜ ᱡᱩᱜᱽ ᱥᱟᱶ ᱨᱚᱜᱚᱲ ᱜᱮ 

ᱜᱟᱲᱦᱟᱣ ᱤᱫᱤᱜᱼᱟ ᱾ 

ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱥᱤᱨᱤᱡᱽ ᱚᱱᱚᱨᱚᱞ ᱠᱚᱨᱮᱱᱟᱜ ᱟᱹᱰᱤ ᱱᱟᱯᱟᱭ ᱛᱮ ᱜᱚᱲᱦᱚᱱ 

ᱢᱮᱱᱟᱜᱼᱟ ᱾ ᱵᱤᱨᱼᱵᱩᱨᱩ, ᱚᱛᱼᱦᱟᱥᱟ, ᱰᱤᱼᱰᱟᱹᱦᱤ, ᱜᱟᱰᱟᱼᱢᱩᱰᱩ, ᱟᱨ ᱪᱟᱹᱥᱤ ᱡᱤᱭᱚᱱ 

ᱥᱟᱱᱛᱟᱲ ᱥᱟᱶᱛᱟ ᱨᱮᱭᱟᱜ ᱥᱟᱶᱟᱛᱟᱨᱤ ᱡᱤᱭᱚᱱ, ᱠᱩᱲᱟᱹᱣ ᱟᱨ ᱵᱚᱸᱜᱟᱼᱵᱩᱨᱩ ᱵᱤᱪᱟᱹᱨ 

ᱥᱟᱶ ᱡᱚᱲᱟᱣ ᱟᱠᱟᱱᱟ ᱾ ᱚᱱᱠᱟᱜᱮ ᱯᱟᱨᱟᱵᱽᱼᱯᱩᱱᱟᱹᱭ, ᱫᱷᱚᱨᱚᱢ ᱯᱟᱹᱛᱭᱟᱹᱣ ᱟᱨ 

ᱥᱟᱶᱛᱟᱹᱨᱤ ᱜᱟᱶᱛᱟᱠᱚ ᱞᱟᱠᱪᱟᱨᱤᱭᱟᱹ ᱨᱚᱜᱚᱲᱠᱚ ᱨᱚᱜᱚᱲ ᱤᱫᱤ ᱮᱜᱼᱟ ᱾  

ᱚᱞᱪᱤᱠᱤ ᱩᱛᱱᱟᱹᱣ ᱛᱮ ᱥᱟᱱᱛᱟᱲᱤ ᱯᱟᱹᱨᱥᱤ ᱟᱨ ᱥᱟᱶᱦᱮᱫᱟᱜ ᱚᱞᱛᱚᱞ ᱥᱚᱫᱚᱨ 

ᱥᱟᱢᱟᱝᱼᱟᱜ ᱢᱚᱦᱚᱛ ᱮ ᱮᱢ ᱟᱠᱟᱜᱼᱟ ᱾ ᱱᱚᱶᱟ ᱫᱟᱨᱟᱭ ᱛᱮ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱟᱨ 

ᱟᱨᱦᱚᱸ ᱥᱟᱶᱦᱮᱫ ᱨᱮᱭᱟᱜ ᱦᱤᱥᱠᱚ ᱨᱮᱭᱟᱜ ᱨᱚᱯᱷᱟ, ᱩᱪᱷᱟᱱᱟᱹᱣ ᱟᱨ ᱯᱟᱥᱱᱟᱣᱚᱜ 

ᱨᱮᱭᱟᱜ ᱰᱟᱦᱟᱨ ᱢᱟᱨᱥᱟᱞ ᱤᱫᱤ ᱮᱱᱟ ᱾ 

ᱱᱟᱦᱟᱜ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱨᱮ ᱱᱚᱶᱟ ᱥᱮᱨᱣᱟ ᱵᱩᱱᱭᱟᱹᱫᱽ ᱥᱟᱶᱼᱥᱟᱶ ᱥᱤᱠᱱᱟᱹᱛ, 

ᱱᱟᱶᱟ ᱜᱚᱲᱦᱚᱱ, ᱜᱤᱨᱟᱹᱵᱟᱥ, ᱥᱟᱶᱛᱟᱨᱤ ᱵᱚᱱᱚᱫᱚᱞ, ᱱᱟᱶᱟ ᱟᱹᱱᱟᱹᱭᱠᱟᱹᱣ ᱟᱨ 

ᱥᱟᱪᱟᱨᱦᱮ ᱟᱱᱟᱴ ᱞᱮᱠᱟᱱ ᱱᱟᱶᱟ ᱥᱟᱛᱟᱢ ᱠᱚᱦᱚᱸ ᱠᱚ ᱟᱸᱜᱚᱪ ᱮᱜᱼᱟ ᱾ ᱱᱚᱶᱟᱛᱮ ᱵᱟᱰᱟᱭ 

ᱴᱷᱟᱹᱣᱠᱟᱹᱜᱼᱟ ᱡᱮ ᱥᱟᱱᱛᱟᱲᱤ ᱞᱟᱠᱪᱟᱨᱤᱭᱟᱹ ᱩᱱᱩᱨᱩᱢ ᱫᱚ ᱱᱟᱜᱟᱢ ᱨᱮᱭᱟᱜ ᱩᱱᱩᱭᱦᱟᱹᱨ 

ᱥᱟᱶ ᱛᱮ ᱱᱟᱦᱟᱜ ᱡᱩᱜᱽ ᱨᱮ ᱨᱚᱜᱚᱲ ᱱᱚᱶᱟ ᱜᱚᱲᱦᱚᱱᱚᱜ ᱡᱤᱣᱤᱫ ᱞᱟᱠᱪᱟᱨᱤᱭᱟᱹ ᱠᱟᱹᱢᱤ 

ᱠᱟᱹᱥᱱᱤ ᱠᱟᱱᱟ ᱾ 

ᱚᱱᱟᱛᱮ ᱥᱟᱱᱛᱟᱲᱤ ᱚᱱᱚᱬᱦᱮᱸ ᱯᱟᱹᱨᱥᱤ ᱩᱯᱨᱩᱢ, ᱞᱟᱠᱪᱟᱨᱤᱭᱟᱹ ᱩᱱᱩᱭᱦᱟᱹᱨ, ᱟᱹᱫᱤᱢ 

ᱜᱮᱭᱟᱱ, ᱥᱟᱪᱟᱨᱦᱮᱸ ᱵᱤᱪᱟᱹᱨ ᱟᱨ ᱥᱟᱶᱛᱟᱨᱤ ᱡᱤᱭᱚᱱ ᱨᱮᱭᱟᱜ ᱥᱟᱶᱦᱫᱤᱭᱟᱹ 

ᱜᱚᱱᱚᱴᱷᱚᱱ ᱢᱮᱱ ᱜᱟᱱᱚᱜᱼᱟ ᱾ ᱥᱟᱱᱛᱟᱲᱤ ᱚᱱᱚᱬᱦᱮᱸᱠᱚ ᱜᱟᱹᱦᱤᱨ ᱥᱟᱹᱦᱤᱡ ᱯᱟᱲᱦᱟᱣ 

ᱞᱮᱱᱠᱷᱟᱱ ᱥᱟᱱᱛᱟᱲᱤ ᱥᱟᱶᱦᱮᱫ ᱵᱩᱡᱷᱟᱹᱣ ᱥᱟᱶᱛᱮ ᱥᱤᱧᱚᱛ ᱟᱹᱫᱤᱢ ᱥᱟᱶᱦᱮᱫ, ᱟᱯᱲᱮ 

ᱜᱮᱭᱟᱱ ᱥᱮᱨᱣᱟ, ᱞᱟᱠᱪᱟᱨᱤᱭᱟᱹ ᱯᱚᱲᱦᱚᱱ ᱟᱨ ᱛᱩᱞᱟᱹᱡᱚᱠᱷᱟ ᱥᱟᱶᱦᱮᱫ ᱞᱟᱹᱜᱤᱫ ᱠᱚᱦᱚᱸ 

ᱟᱹᱰᱤ ᱢᱚᱦᱚᱛᱟᱱᱟ ᱾ 

